
T A H İ R   V Ə   Z Ö H R Ə 

 

U S T A D N A M Ə 

 

 Gǝlin sizǝ mǝn ǝrzimi eylǝyim, 

 Aqil olan, bu dünyada var nǝdi? 

 Dünya bir bostandı, pozular gedǝr, 

 Çiçǝk nǝdi, yemiş nǝdi, bar nǝdi? 

 

 Bu dünyada çox-çox şirin mal olur, 

 Tamahkarın halı müşkül hal olur, 

 Qol burulur, qulaq batır, lal olur, 

 Qohum nǝdi, qardaş nǝdi, yar nǝdi? 

 

 Dǝllǝk Murad, bu yollarda sürünnǝm, 

 İndi gedişimdi, nǝ vaxt görünnǝm? 

 Altım torpaq, üstüm dǝ daş, hörünnǝm, 

 İsti nǝdi, soyuq nǝdi, qar nǝdi? 

 

 Ustadlar ustadnamǝni bir demǝz, iki deyǝr, biz dǝ deyǝk iki olsun, 

düşmǝnlǝrin gözü oyulsun. 

 

 Fürsǝt ǝldǝ ikǝn yaxşılıq elǝ, 

 Hǝmişǝ ǝlindǝ ixtiyar olmaz. 

 Gǝl güvǝnmǝ dövlǝtinǝ, malına, 

 Mala, mülkǝ, ömrǝ etibar olmaz. 

 

 Dörd yanımız bağça ola, bağ ola, 

 Sinǝm üstü düyün ola, dağ ola, 

 Bir kiçik ki, böyüyünǝ ağ ola, 

 Düşǝr el gözündǝn, bǝxtiyar olmaz. 

 Ululu Kǝrimi axtaran tapar, 

 Bir könülü tikǝn min Kǝbǝ yapar, 

 Sǝn çalış işini haqq ilǝ apar, 

 Haqdan qeyri kimsǝ sǝnǝ yar olmaz. 

 

 Ustadlar ustadnamǝni iki demǝz üç deyǝr, biz dǝ deyǝk üç olsun, düşmǝn 

ömrü puç olsun. 

 

 Əzǝl başdan sǝnlǝ sevda elǝdim,  

 Çox da verdim sǝnǝ nǝsihǝt, könül! 

 Əcǝl meydanından, can bazarından 

 Qurtarmaq lazımdı salamat, könül! 

 

 Hǝr mǝclisdǝ sǝn hǝrcayi söylǝmǝ! 

 Xançal alıb bağrım başın teylǝmǝ! 

 Daldalarda lafi-kǝzaf eylǝmǝ! 

 Saxla hǝrzǝ dilin amanat, könül! 

 

 Bir gün olar xeyr-şǝrlǝr seçilǝr, 

 Boya görǝ yaxşı xǝlǝt biçilǝr, 

 Bu dünyadan o dünyaya köçülǝr, 

 Abbas onda elǝr şikayǝt, könül! 

 

 Ustad belǝ rǝvayǝt edir ki, Qaraman şǝhǝrindǝ iki qardaş var idi. 

Böyüyünün adı Hatǝm Soltan, kiçiyinin adı Əhmǝd vǝzir idi. Hatǝm Soltan 

Qaraman şǝhǝrinin padşahı, Əhmǝd onun vǝziri idi. Mal-dövlǝtlǝri bihǝdd, cah-

calalları bihesab idi. Ancaq heç birinin züryǝti yox idi ki, ölǝndǝ yerlǝrindǝ qalsın. 

Əhmǝd vǝzir adil, rǝiyyǝtpǝrvǝr idi, amma Hatǝm Soltan zalım, xunxarın biri idi. 

Əhmǝd vǝzir fǝqirǝ, füqǝrayǝ hǝmişǝ ǝl tutardı. Ancaq övladı olmadığından 

hǝmişǝ bikef, qǝmgin olardı. Günlǝrin bir günündǝ Əhmǝd vǝzir yenǝ dǝ oturub 

övlad dǝrdi çǝkirdi, bu zaman bir nurani dǝrviş daxil olub, salam verdi. Əhmǝd 

vǝzir salamın cavabını rǝdd edǝndǝn sonra, qalxıb dǝrvişin kǝşkülünü aldı, içinǝ 

bir çǝngǝ ǝşrǝfi qoyub, dǝrvişǝ qaytardı. Dǝrviş qoltuğundan bir alma çıxardıb, 

Əhmǝd vǝziri verdi: 

 - Al, muradın hasil olar,- deyib çıxıb getdi. 

 Əhmǝd vǝzir almanı o tǝrǝfǝ, bu tǝrǝfǝ çevirdi, baxdı ki, ömründǝ bu 

gözǝllikdǝ alma görmǝyib. Heç dünya almasına bǝnzǝmir. Əhmǝd vǝzir axşama 

kimi almaya tamaşa elǝdi. 

 Axşam rǝxt-xabǝ girib yatdı. Gecǝnin bir alǝmindǝ gördü ki, evin bir 

tǝrǝfindǝn divar yarıldı, hǝmin alma verǝn nurani dǝrviş içǝri girdi. Dǝrviş üzünü 

Əhmǝd vǝzirǝ tutub dedi: 

 - Ay Əhmǝd vǝzir, dünǝn sǝnǝ verdiyim almanı götürüb, gedǝrsǝn Hatǝm 

Soltanın hüzuruna. Almanı tǝn ortasından iki yerǝ bölǝrsǝn. Bir parçasını sǝn 

yeyǝrsǝn öz arvadın ilǝ, bir parçasını da Hatǝm Soltan öz arvadı ilǝ yeyǝr. İnşallah 

hǝr ikinizin övladı olar. 

 Dǝrviş sözünü qurtarıb qeyb oldu, divar da ağız-ağıza gǝlib, bitişdi. O saat 

Əhmǝd vǝzir hövlnak yuxudan ayıldı. Gördü heç kǝs yoxdu, ancaq otaq ǝtir, ǝnbǝr 

qoxusu verir. Anladı ki, yuxu görüb imiş. Bir qǝdǝr fikrǝ getdi. Aranı dağa apardı, 

dağı arana gǝtirdi. Elǝ fikirdǝ idi ki, arvadı otağa daxil oldu. Arvad bir o tǝrǝfi 

iylǝdi, bir bu tǝrǝfi iylǝdi, acıqlı-acıqlı dedi: 

 - Ey Əhmǝd vǝzir, bu nǝ ǝtir, ǝnbǝrdi? Deyǝsǝn günüz ibadǝt elǝyib, 

gecǝlǝr lotu-potularınan bir yerdǝ olursan? 

 Əhmǝd vǝzir cavab verdi ki: 

 - Arvad, hövsǝlǝni yığ! Günah elǝmǝ! Dünǝn bir nurani dǝrviş mǝnǝ bir 

alma verdi ki, qardaşımla yeyǝk, övladımız olsun. Bu ǝtir haman almanın ǝtiridi. 

 Arvad şad olub, hǝrǝmxanaya getdi, Əhmǝd vǝzir dǝ qardaşının hüzuruna 

gǝlib, ǝhvalatı ona nağıl etdi. Almanı ikiyǝ bölüb, birini qardaşının bǝra-bǝrinǝ 

qoydu, birini dǝ özündǝ saxlayıb dedi: 

 - Ey qardaş, gǝl bir şǝrt qoyaq, ondan sonra almanı yeyǝk. 

 Hatǝm Soltan cavab verdi: 

 - Çox gözǝl, nǝ şǝrtin var, söylǝyǝ bilǝrsǝn. 

 Əhmǝd vǝzir dedi: 

 - Qardaş, atanın üstündǝ övladın üç haqqı var. Birinci tǝrbiyǝ, ikinci tǝlim, 

üçüncü evlǝndirmǝk. Bu üç mǝsǝlǝni vacibdi ata yerinǝ yetirsin. Burda şǝrt qoyaq 

ki, ǝgǝr mǝnim oğlum, sǝnin qızın olarsa, sǝn qızını mǝnim oğluma verǝrsǝn, 

yox, mǝnim qızım, sǝnin oğlun olarsa, mǝn qızımı sǝnin oğluna verǝrǝm. 

 Hatǝm Soltan vǝzirin fikrini bǝyǝndi, ǝl-ǝlǝ verib, ǝhd elǝdilǝr. Almanı 

yedilǝr. Bir müddǝt gǝlib keçdi, hǝr ikisinin arvadı hamilǝ qaldı. Əhmǝd vǝzir 

başladı yetim-yesirǝ, fǝqir-füqǝraya ehsan vermǝyǝ. Ta ki, doqquz ay, doqquz 

gün, doqquz saat, doqquz dǝqiqǝ, doqquz saniyǝ tamam oldu. Hǝr ikisinin arvadı 

bari-hǝmli yerǝ qoydu. Əhmǝd vǝzirin bir oğlu, Hatǝm Soltanın bir qızı oldu. Bu 

uşaqlar hǝr ikisi bir-birinǝ o qǝdǝr bǝnzǝyirdilǝr ki, guya bir alma yarı 

bölünmüşdü. Mǝclis qurdular, şadlıq keçirdilǝr, oğlanın adını Tahir, qızın da adını 

Zöhrǝ qoydular. Uşaqların hǝr ikisini kamil dayǝlǝrǝ tapşırdılar. 

 Nağıl dili yüyrǝk olar. Vaxt dolandı, il keçdi, oğlanla qız yeddi yaşa 

doldular. Bunlar elǝ gözǝldilǝr, gözǝllikdǝ bǝrabǝrlǝri yox idi. Əhmǝd vǝzir Hatǝm 

Soltana xǝbǝr göndǝrdi ki, uşaqların mǝktǝb vaxtıdı. Bir kamil molla tapıb, 

uşaqları oxumağa qoymalıyıq. Hǝr ikisi dǝ hǝmrǝy olub, uşaqları kamil bir 

mollaya tapşırdılar. 

 Uşaqlar bir yerdǝ mǝktǝbǝ gedib gǝlirdilǝr. Bir oturub, bir dururdular. Oyun 

vaxtı da uşaqlara qatışmayıb, bir küncdǝ söhbǝt elǝrdilǝr. Mǝktǝbin hǝyǝtindǝ bir 

sǝrv ağacı var idi. Hansı tez gǝlsǝ, onun dibindǝ oturub, o birini gözlǝrdi. 

 Deyirlǝr ki, bu mǝktǝbdǝ bir dǝ bir keçǝl var idi. Bir könüldǝn min könülǝ 

aşiq olmuşdu Zöhrǝyǝ. Amma nǝ qǝdǝr ǝllǝşirdisǝ, Zöhrǝ ona sǝmt getmirdi. Bir 

gün yenǝ dǝ onları bir yerdǝ görüb, tez özünü verdi mollanın yanına ki: 

 - Molla, mǝnǝ de görüm, bura mǝktǝbxanadı, yoxsa lotuxana? Tahir ilǝ 

Zöhrǝ öpüşün sǝkkizini bir qara pul elǝyiblǝr, onu da alıb satan yoxdu. 

 Molla bunu eşidǝn kimi ayağa qalxdı, daban alıb düz Hatǝm Soltanın 

yanına getmǝkdǝ olsun, sizǝ xǝbǝri Tahirlǝ Zöhrǝdǝn verim. Tahirlǝ Zöhrǝ vǝdǝ 

yerindǝ şirin-şirin söhbǝt elǝyirdilǝr. Molla özünü Hatǝm Soltanın yanına salıb, 

Tahirlǝ Zöhrǝnin sevişdiyini ona xǝbǝr verdi, üstǝlik dǝ dedi ki: 

 - Qızınız yekǝlib, hǝddi-büluğa çatıbdı. Onu bir dǝ mǝktǝbǝ buraxmayın. 

Mǝn gǝlib evdǝ ona dǝrs deyǝrǝm. 

 Hatǝm Soltan mollanın sözünǝ inandı. Elǝ ki, Tahir ilǝ Zöhrǝ evǝ, qayıtdılar, 

Hatǝm Soltan qızını qulluğuna çağırıb dedi: 

 - Qızım, bir dǝ sǝn mǝktǝbǝ getmǝzsǝn. Molla gǝlib evdǝ sǝnǝ dǝrs 

deyǝcǝk. 

 Zöhrǝ atasına heç bir söz demǝdi, amma batindǝ ürǝyinǝ qan damdı. Elǝ ki, 

mǝnzilinǝ getdi, dizini qucaqlayıb oturdu fikir elǝmǝyǝ. Anası evǝ gǝlib, gördü 

qızı fikir dǝryasına cumub, soruşdu: 

 - Qızım, niyǝ bikefsǝn? 

 Zöhrǝ cavab verdi ki: 

 - Ana, xǝstǝlǝnmişǝm, başım ağrıyır. 

 Anası Zöhrǝyǝ tǝsǝlli vermǝkdǝ olsun, sizǝ kimdǝn xǝbǝr verim, Tahirdǝn. 

Sabah açıldı. Tahir Zöhrǝnin eşqilǝ yerindǝn qalxıb, ǝl-üzünü tǝmiz-tǝmiz yudu, 

heybǝsini alıb mǝktǝbǝ tǝrǝf yönǝldi. Elǝ ki vǝdǝ yerinǝ gǝldi, Zöhrǝni görmǝdi, 

dizlǝrini qucaqlayıb, sǝrv ağacının dibindǝ oturdu, Zöhrǝnin yolunu gözlǝmǝyǝ 

başladı. Nǝ qǝdǝr gözlǝdisǝ, Zöhrǝ gǝlmǝdi- Tahirin xǝyalına gǝldi ki, bǝlkǝ ǝmim 

qızı mǝni sınamaq üçün özü qǝsdǝn tǝk mǝktǝbǝ gedib. Durub mǝktǝbǝ gǝldi. 

Gördü Zöhrǝ mǝktǝbdǝ dǝ yoxdu. Tahir Mirzǝnin bir qardaşlığı varıdı, adı Xanlar 

xan idi. Özün yetirib onun yanına, saz yerinǝ sinǝsinǝ bir ağac basdı, aldı, görǝk 

Zöhrǝni ondan nǝ cür soruşur: 

 

 Başına döndüyüm Xanların xanı, 

 Nǝdǝn hamı gǝldi, Zöhrǝm gǝlmǝdi? 

 Haqq götürsün ortalıqdan yamanı, 

 Nǝdǝn hamı gǝldi, Zöhrǝm gǝlmǝdi? 

 

 Axşam oldu, biz dǝ keçdik adalar, 

 Könül dost yolunda salmış cidalar, 

 Mǝktǝb uşaqları, mollazadalar, 

 Nǝdǝn hamı gǝldi, Löhrǝm gǝlmǝdi? 

 

 Başına örtübdü gülnaz şalını, 

 Tǝrk eylǝyib mǝktǝbxana yolunu, 

 Xudam lal eylǝsin molla dilini,  

 Nǝdǝn hamı gǝldi, Löhrǝm gǝlmǝdi? 

 

 Bu zaman molla içǝridǝ idi, sǝsi eşidib ürǝyindǝ dedi: “yaxşı, oxu, bu saat 

gǝlib atana od vuracağam”. Molla tez gǝlib soruşdu: 

 - Kim idi oxuyan? 

 Keçǝl ayağa qalxdı, mollaya göz basdı, barmağı ilǝ Mahiri göstǝrdi. Özünü 

bildirmǝmǝk üçün zahirǝn dedi: 

 - Mǝn idim. 

 Molla ǝmr elǝdi, falaqqa-çubuğu hazır elǝdilǝr. Amma keçǝl nǝ qǝdǝr 

şuğul idisǝ, molla da o qǝdǝr küt idi. Keçǝlin işarǝsini başa düşmǝyibmiş. Elǝ bildi 

ki, doğrudan da oxuyan keçǝl imiş. Keçǝlin ayağını falaqqaya salmaq istǝyǝndǝ 

Tahir dedi: 

 - Molla ǝmi, falaqqanı qoy dursun. Oxuyan mǝn idim. Pis oxudumsa, izn 

ver birini dǝ oxuyum. 

 

 Mollalar mollası, alimlǝr xası, 

 Bir ala gözlüyǝ aşiq olmuşam. 

 Silinibǝn getmǝz könlümün pası, 

 Bir ala gözlüyǝ aşiq olmuşam. 

 

 Tiği-qǝmzǝlǝrin qǝsd etdi cana, 

 Nola rǝhm eylǝsǝn mǝni tiflana. 

 Adı Zöhrǝ, özü yaşılbaş sona, 

 Bir ala gözlüyǝ aşiq olmuşam. 

 

 Tahir Mirzǝ, yerin olubdu gülşan, 

 Bad ǝsdi, zülflǝrin oldu pǝrişan. 

 Ağ üzündǝ tamam xallar xoşnişan, 

 Bir ala gözlüyǝ aşiq olmuşam. 

 

 Molla ǝmr elǝdi, Tahirin ayağını qoydular falaqqaya. Molla dedi: 

 - Kim istǝyir vursun? 

 Keçǝl dedi: 

 - Mǝn. 

 Keçǝl falaqqa-çubuğuynan Tahirin ayağına o qǝdǝr vurdu ki, ayağının altı 

qabıqdan çıxdı. Keçǝl ǝlini dayandırıb dedi: 

 - Tahir, bir dǝ keçǝlin yarının adını tutmazsan. 

 Tahir Mirzǝ yenǝ özünü sǝrv ağacının dibinǝ saldı. Əlini alnına verib, fikir 

elǝmǝyǝ başladı. Elǝ bir az oturmuşdu, Zöhrǝ özünü ona çatdırdı. Yeddi hörük 

saçından bir tel ayırdı, sinǝsinin üstünǝ basıb, görǝk nǝ dedi: 

 

 Mollamız getdi xavara, 

 Nǝ, deyǝrsǝn, ǝmim oğlu?! 

 Atam çǝkǝr bizi dara, 

 Nǝ duyarsan, ǝmim oğlu?! 

 

 Xǝbǝrin yoxdu xǝbǝrdǝn, 

 Getdi işlǝri dǝbǝrdǝn, 

 Nǝ ǝmirsǝn lǝb-şǝkǝrdǝn, 

 Nǝ qanarsan, ǝmim oğlu?! 

 

 Başımdakı tirmǝ şaldan, 

 Üzümdǝki qoşa xaldan, 

 Nǝ ǝmirsǝn lǝbi-baldan, 

 Nǝ qanarsan, ǝmim oğlu?! 

 

 Cǝni mǝndǝn ayırdılar, 

 Dǝrdü qǝmǝ doyurdular, 

 Sǝni sürgün buyurdular, 

 Sǝn gedǝrsǝn, ǝmim oğlu! 

 

 Hicran kotanın ǝkǝrsǝn, 

 Biçib xirmǝnǝ tökǝrsǝn, 

 Ah çǝkǝrsǝn, yaş tökǝrsǝn, 

 Qǝm çǝkǝrsǝn, ǝmim oğlu! 

 

 Mǝn Zöhrǝyǝm, qǝlǝm qaşlı, 

 Gǝrdǝnim dǝ qarğı saşlı, 

 Mǝn yazığı gözü yaşlı 

 Sǝn qoyarsan, ǝmim oğlu! 

 

 Zöhrǝ sözün tamama yetirib dedi: 

 - Əmi oğlu, qǝm yemǝ, inşallah kama qatarıq. 

 Bǝli, bunlar ayrıldılar. Tahir ayağa qalxıb, axsaya-axsaya özün yetirdi 

evlǝrinǝ. Qonaq otağının haçarı cibindǝ idi. Otağı açıb, daxil oldu otağa, 

üzüqoylu yıxılıb, ağlamağa başladı, ta ki, axşam oldu. O biri tǝrǝfdǝn atası, anası 

gördülǝr ki, Tahir gǝlmǝdi. Başladılar onu axtarmağa. Hǝr nǝ qǝdǝr axtardılarsa 

Tahirdǝn bir nişana tapa bilmǝdilǝr. Axırda anasının yadına xaraba qonaq otağı 

düşdü. O saat otağa girdi, nǝ gördü: Tahir ağlayır. Anası sual elǝdi: 

 - Oğul, nǝ üçün ağlayırsan? 

 Tahir dedi: 

 - Ana, sazımı mana ver. Dǝrdimi sana dil ilǝ desǝm, dilim od tutub yanar, 

saz ilǝ deyim. 

 Aldı Tahir, görǝk anasına nǝ deyir: 

  

 Canım ana, gözüm ana, 

 Ana, mǝn qanlar ağlaram! 

 Südün ǝmdim qana-qana, 

 Ana, mǝn qanlar ağlaram! 

 

 Onunla keçirdi dǝmim, 

 Artırdı dǝrd ilǝ qǝmim; 

 Gedibdi Zöhrǝ hǝmdǝmim, 

 Ana, mǝn qanlar ağlaram! 

 Tahir ağlar yana-yana, 

 Yana-yana yetdim cana; 

 Ahım çıxıb asimana, 

 Ana, mǝn qanlar ağlaram! 

 

 Bu vaxt Əhmǝd vǝzir gǝlib çıxdı. Oğlunun ağlamağının sǝbǝbini bilib dedi: 

 - Oğul, nǝ fikir eylǝyirsǝn? Qız elǝ sǝnindi. Sabah gedǝrǝm, başına bir 

yaylıq örtǝrǝm, barmağına da bir üzük salaram, qurtarar gedǝr. 

 Tahir sakitlǝşib, sabahın intizarını çǝkmǝyǝ başladı. Elǝ ki, sabah açıldı, 

Əhmǝd vǝzir yerindǝn qalxıb, üz qoydu qardaşının yanına getmǝyǝ. Gǝlib gördü 

qardaşı hǝlǝ yerindǝn durmayıb. Onun yanında ǝylǝşdi. 

 Hatǝm Soltan soruşdu: 

 - Qardaş, belǝ tezdǝn gǝlmǝkdǝ mǝqsǝdin nǝdi? 

 Əhmǝd vǝzir cavab verdi: 

 - Qardaş, özünǝ mǝlumdu ki, bizim uşaqlarımız barǝdǝ üç şǝrtimiz var idi. 

Şǝrtǝ dǝ vǝfa etmǝk vǝzifǝmizdi. İndi oğlan da, qız da yetişiblǝr. Qızını ver 

oğluma, ǝhdimiz yerin alsın. 

 Bu sözü eşitcǝk Hatǝm Soltan qǝzǝblǝnib dedi: 

 - Qardaş, elǝ xam xǝyallara düşmǝ! Yeddi it küçüyüm olsa, birini dǝ Tahir 

Mirzǝyǝ vermǝrǝm. 

 Elǝ ki, Əhmǝd vǝzir bunu eşitdi, heç bir söz danışmayıb, bikef otaqdan 

çıxdı. Fikir elǝyǝ-elǝyǝ evinǝ gǝldi. Tahir atasının bikefliyini görüb, özün saldı 

mǝnzilinǝ, hönkür-hönkür ağlamağa başladı. Bunu ağlamaqda qoyaq, bir neçǝ 

kǝlmǝ Hatǝm Soltandan danışaq. 

 Hatǝm Soltan Əhmǝd vǝzir gedǝndǝn sonra fikir elǝdi ki, Əhmǝd vǝzirin 

hörmǝti xalq arasında mǝndǝn çoxdu. Tǝdbir ilǝ görülǝn iş güc ilǝ görülǝ bilmǝz. 

Mǝn onu incitdim, gedib xalqı başına toplar, qızımı da, sǝltǝnǝtimi dǝ ǝlimdǝn 

alar. Ona görǝ, gǝrǝk hiylǝ ilǝ Əhmǝd vǝziri dǝ, Tahiri dǝ öldürǝm, ondan sonra 

rahatca hökmdarlığımı elǝyǝm. O saat qapıçını çağırıb, ǝmr elǝdi: 

 - Get, qardaşım Əhmǝd vǝziri bura çağır! 

 Qapıçı gedǝndǝn sonra cǝllad Qasımı çağırıb dedi: 

   - Qapının dalında durarsan. Əhmǝd vǝzir içǝri girǝndǝ boynun elǝ vurarsan 

ki, bir qǝtrǝ qanı da yemǝ düşmǝz. 

 Cǝllad Qasım qılıncı alıb, qapının dalında durdu. Amma çox keçmǝdi ki, 

cǝllad Qasımın ürǝyinǝ dağdağa düşdü. Özü-özünǝ fikir elǝdi ki: “Qasım, sǝn 

dǝlisǝn, nǝsǝn? Bǝlkǝ padşahın bu gün acığı tutub sabah da acığı soyuyacaq. 

Onda deyǝr ki, mǝnim acığım tutmuşdu dedim, sǝn niyǝ qardaşımı öldürdün. 

Onda şaha nǝ cavab verǝrǝm? Yaxşısı budu, mǝn Əhmǝd vǝziri öldürmǝyim, qoy 

özü öldürsün”. Bu vaxt Əhmǝd vǝzir özü gǝldi, sağ-salamat keçdi Hatǝm Soltanın 

otağına. Hatǝm Soltan qardaşını sağ-salamat görǝndǝ az qaldı od tutub yansın. 

Paltarı geymǝk bǝhanǝsilǝ göydǝn xǝncǝri aldı, özün Əhmǝd vǝzirǝ yetirib onu 

fürsǝtdǝn salmaq üçün dedi: 

 - Qardaş, qız alanın ya gǝrǝk bir çuval zǝri ola, ya da zoru. Mǝn bir söz 

demǝklǝ sǝn nǝ üçün küsdün? Get şǝrbǝt ehtiyatı gör, qızımı verǝcǝyǝm sǝnin 

oğluna. 

 Belǝ deyib, lap yaxına getdi, Əhmǝd vǝzirin ürǝyinin başından qılıncı elǝ 

sancdı ki, qılınc iki barmaq kürǝyinin ortasından çıxdı. Əhmǝd vǝzir o saat canını 

tapşırdı, Hatǝm Soltan cǝllad Qasımı çağırıb dedi: 

 - Apar, bunun leşini at dǝnizǝ! Sonra da Tahir ilǝ anasını öldür, başın 

mǝnim yanıma gǝtir. 

 Cǝllad Qasım Əhmǝd vǝzirin leşini aparıb dǝnizǝ atdı, özünü yetirdi Tahir 

Mirzǝnin qulluğuna. Əl atıb onun yaxasından yapışdı, istǝdi boynun vursun. 

Tahir dedi: 

 - Ey cǝllad, cǝlladda da bir rǝhm olar. Atamı çörǝyin unudursan, barı 

mǝnim cavan, nakamlığım qıyma. 

 Aldı görǝk nǝ dedi: 

  

 Aman cǝllad, gǝl rǝhm elǝ, 

 Dǝrd mǝni alacaq oldu. 

 Malım, mülküm, külli varım 

 Kimlǝrǝ qalacaq oldu?! 

 Qardaşım yox deyǝ sözüm, 

 Anam yoxdu çǝkǝ nazım, 

 Bu üstü sǝdǝfli sazım 

 Bǝ kimlǝr çalacaq oldu?! 

 

 Mǝn Tahirǝm, budu sözüm, 

 Belǝ dǝrdǝ necǝ dözüm? 

 Zöhrǝ xanım iki gözüm, 

 Bǝ kimlǝr alacaq oldu?! 

 

 Cǝllad Qasımın Tahir Mirzǝyǝ rǝhmi gǝlib, onu öldürmǝdi, buraxdı. Gǝlib 

şaha dedi: 

 - Tahir Mirzǝ eşidib ki, atasını öldürmüsǝn, qaçıb gizlǝnib. 

 Padşah car çǝkdirdi ki: 

 - Hǝr kǝs Tahir Mirzǝnin başın mǝnǝ gǝtirsǝ, onu dünya malından qǝni 

elǝyǝcǝyǝm. 

 Bunlar Tahiri axtarmaqda olsun, görǝk Tahir başına nǝ çarǝ qıldı. 

 Tahir qaçıb atasının xanǝ bağçasında gizlǝndi. Bir neçǝ gündǝn sonra 

gördü ki, acından ölür. Durub bağçanın kǝnarına -gǝldi ki, görsün bir qǝdǝr çörǝk 

ǝlǝ gǝtirǝ bilǝrmi? Nǝ qǝdǝr baxdısa ağlı kǝsǝn bir adama urcah olmadı. Bir dǝ 

gördü bir necǝ adam yolla gedir. Adamlar Tahir Mirzǝni tanıdılar. Bir qocanın ona 

rǝhmi gǝlib dedi: 

 - Oğlum, Tahir, sǝn gǝl Zöhrǝdǝn ǝl çǝk, bir başqasını al. Əgǝr ǝl 

cǝkmǝsǝn, padşah sǝni öldürdǝcǝk. 

 Tahir aldı, görǝk ona nǝ cavab verdi: 

  

 Əllǝri hǝnalı bayram günündǝ, 

 Dostum bir nayranlıq verdi, hazarat! 

 Yardan ayrılmağı nǝsihǝt etdi, 

 Bizǝ nǝ bayramlıq verdi hazarat?! 

 

 Mǝni şǝddǝ kimi belǝ dolasan, 

 Ayrılmaram tikǝ-tikǝ doğrasan, 

 Yarıma qurbanam, ǝgǝr sorasan, 

 Ağ günü toranlıq verdi hazarat! 

 

 Dedim: Zöhrǝ, bax nǝ qara qaşın var... 

 Dedi: Tahir, bax nǝ müşkül işin var... 

 Dedim: mǝn xǝstǝyǝ nǝ yemişin var? 

 Bir cüt nar dǝrmanlıq verdi hazarat! 

 

 Gördülǝr Tahir haqq aşığıdı, dedilǝr: 

 - Allah sǝni sevgilinǝ çatdırsın! 

 Bunlar Tahirdǝn ayrılıb getdilǝr. Az keçdi, çox keçdi, bir dǝ baxdı ki, budu, 

atasının xǝrkanı bir neçǝ ulax yük aparır. Sevinib xǝrkanı sǝslǝdi. Xǝrkan ona 

yavuq gǝldi. Tahir Mirzǝ atasının duz-çörǝyinǝ and verib dedi: 

 - Mǝni gördüyünü bir yerdǝ demǝ. Bir dǝ mǝnǝ bir qǝdǝr çörǝk tap. 

 Bunu deyib xǝrkana bir avıc da ǝşrǝfi verdi. Xǝrkan şad olub, çörǝk 

dağarcığını Tahirǝ verdi. Xǝrkan çox cuğul adam idi. Tahirdǝn ayrılan kimi düz 

padşahın qulluğuna gǝlib dedi: 

 - Qibleyi-alǝm, nǝ verǝrsǝn Tahirin yerini sǝnǝ deyim? 

 Padşahın ǝmri ilǝ xǝrkanın dağarcığını qırmızı qızıl ilǝ doldurdular. Xǝrkan 

çox şad olub macǝranı şaha bǝyan elǝdi. Şah o saat cǝllad Qasıma ǝmr elǝdi ki, 

gedib Tahirin başın kǝsib gǝtirsin. Cǝllad Qasım özün yetirdi xanabağçaya. Baxdı 

ki, Tahir sağında Mǝhǝmmǝd, solunda Əhmǝd adlı qulamları ilǝ oturub 

çarhovuzun başında, quru çörǝyi suda isladıb yeyir. Cǝllad Əhmǝdlǝ Mǝhǝmmǝdin 

yaxasından yapışdı, hǝr ikisinin başını toyuq başını kǝsǝn kimi kǝsdi. Ondan sonra 

istǝdi Tahir Mirzǝni dǝ öldürsün, Tahir dedi: 

 - Ey cǝllad, sǝn mǝnim atamın çörǝyini yemisǝn, mǝnim nahaq qanıma 

girmǝ! Mǝni apar Hatǝm Soltan özü öldürsün. 

 Cǝllad Qasım Tahirin yaxasından ǝl çǝkdi, hǝr iki qolunu qısqıvraq 

arxasında bağlayıb, qatdı qabağına, düz Hatǝm Soltanın hüzuruna gǝtirdi. Hatǝm 

Soltan Tahiri görcǝk, ǝmr elǝdi ki: 

 - Tez bunu dara çǝkin, ta ki, gözüm Tahir adlı insanı görmǝsin. 

 Tahir ağlaya-ağlaya dedi: 

 - Əmi, izn ver, bir neçǝ söz deyim, ondan sonra mǝni öldürsünlǝr. 

 Padşah dedi: 

 - Tez ol, de görüm nǝ deyirsǝn? 

 Aldı Tahir: 

 

 Zalım cǝllad qollarımı bağladı, 

 Aman allah, imdad elǝ bu işǝ! 

 Xun cigǝrim çalın-çarpaz dağladı, 

 Aman allah, imdad elǝ bu işǝm! 

 

 Dörd tǝrǝfim qara qanlar alıbdı, 

 Üstümüzdǝ şahlar şahı durubdu, 

 İndi bildim Əhmǝd vǝzir ölübdü, 

 Aman allah, imdad elǝ bu işǝ! 

 

 Gedin deyin Zöhrǝ gǝlsin yanıma, 

 Bu kafırlar susuyubdu qanıma, 

 Gǝtirdilǝr Hatǝm Soltan yanına, 

 Aman allah, imdad elǝ bu işi! 

 

 Mǝn Tahirǝm, viran oldu güllǝrim, 

 Dostum yoxdu sora halımı mǝnim, 

 Sağımda, solumda öldü qullarım, 

 Aman allah, imdad elǝ bu işǝ! 

 

 Tahir baxıb gördü camaat yığışıb, mǝktǝb uşaqları da, Zöhrǝ dǝ gǝlib, bir 

tǝrǝfdǝ dayanıb. Amma bir gilǝ yaş da axıb, Zöhrǝnin gül yanağında durubdu. O 

saat aldı sazı, görǝk nǝ dedi: 

  

      Tayım, tuşum yığılıbdı yanıma, 

 Taqsırım yox, beygünaham, xan ǝmi! 

 Zalım cǝllad nǝ susayıb qanıma, 

 Qǝhrdǝn bükülüb belim, xan ǝmi! 

 

 Bu meydanda zülm hǝddǝn aşıbdı, 

 Atasız oğulun bağrı bişibdi, 

 Qızıl gül üstünǝ şǝbnǝm düşübdü, 

 Mürğzar olubdu yollar, xan ǝmi! 

 

 Genǝ bizǝ zülm olundu xudadan, 

 Fǝryadıma yetişmǝdi yaradan, 

 Tahir ağlar: nakam getdim dünyadan. 

 Yaman olub indi hallar, xan ǝmi! 

 

 Hatǝm Soltan qışqırdı: 

 - Artıq bunu söylǝtmǝyin! Tez işini görün! 

 Mǝktǝb uşaqları vǝ camaat qül-qülǝ elǝyib dedilǝr: 

 - Ey padşah, ǝdalǝtinǝ güc elǝmǝ! Bu nahaq qanda bizim üstümüzǝ tökmǝ! 

Nahaq qan tökülǝn yerdǝ ot bitmǝz, su axmaz. Qızını vermirsǝn vermǝ. Atasın 

öldürdün, ta özünü öldürmǝ! Yox, istǝmirsǝn burda qala, qılıncın işlǝyǝn yerdǝn 

kǝnar elǝ! Daha bu nahaq qanı bizim üstümüzǝ tökmǝ! 

 Hatǝm Soltan gördü ki, camaat qoymayacaq Tahiri öldürsün, naǝlac qalıb 

dedi: 

 - Çox gözǝl, sizin xatiriniz üçün onun qanından keçdim. Ancaq mǝnim 

hökmüm cari olan torpaqda gǝrǝk durmasın. 

 Çağırıb cǝllad Qasıma tapşırdı: 

 - Tahir Mirzǝni aparıb mǝnim qılıncım işlǝyǝn yerdǝn çıxardarsan. 

 Xǝlvǝtcǝ dǝ bǝrk-bǝrk tapşırdı: 

 - Öldürüb, qanına köynǝyin bulayıb, mǝnǝ gǝtirǝrsǝn. 

 O tǝrǝfdǝn Zöhrǝ xanım bir kisǝ ǝşrǝfi cǝllad Qasıma göndǝrib, sifariş elǝdi 

ki: Tahir Mirzǝni aparanda mǝnim otağımın qabağından keçir, bir boyuna 

doyunca baxım, ondan sonra hara istǝyirsǝn apar. 

 Cǝllad Qasım yapışıb Tahirin ǝlindǝn, başladı Zöhrǝ xanımın imarǝtinin 

yanından keçǝn yol ilǝ aparmağa. Elǝ ki, Zöhrǝ xanımın otağının bǝrabǝrinǝ 

yetişdilǝr, nǝ gördülǝr? Zöhrǝ xanım yaralı ahu kimi külafirǝngidǝ boynunu büküb, 

Tahirin yolun gözlǝyir. Zöhrǝ dedi: 

 - Cǝllad, sǝni and verirǝm allaha, bir qǝdǝr Tahir Mirzǝni saxla, bir neçǝ 

sözüm var, deyim, ta ki, ürǝyimdǝ niskil qalmasın. 

 Bir qǝdǝr ǝşrǝfi cǝllad Qasıma tǝrǝf atdı. Dünya tamah dünyasıdı. Cǝllad 

Qasım başladı qızılı yığmağa. Zöhrǝ xanım qara saçlarından iki tel ayırıb, şǝkǝr 

mǝmǝlǝrinin üstünǝ basdı, öz dǝrdi-dilini görǝk nǝ cür izhar elǝdi. 

 Aldı Zöhrǝ:  

 

 Zalım atam ol atanı öldürdü, 

 Ala gözlü xan Tahirim, yar, yeri! 

 Sǝni bu ölkǝdǝn sürgün buyurdu, 

 Qoy çǝksin Zöhrǝ xan ah-zar, yeri! 

 

 Tahir Zöhrǝni görǝn kimi ürǝyi qana döndü. Sazı sinǝsinǝ basıb, cavabında 

dedi:  

 

 Atam öldü, bir iş gǝlmǝz ǝlimdǝn, 

 Heç ağaclar gǝtirmǝsin bar, yeri! 

 Mǝn bülbülü ayırdılar gülündǝn, 

 Qoyma gǝlsin gül yerinǝ xar, yeri! 

 

 Aldı Zöhrǝ: 

 

 Dolansın, dolansın, peymana dolsun! 

 Saralıb heyva tǝk gül rǝngim olsun! 

 Atam özü zalım ǝlindǝ qalsın! 

 Görüm olsun taxtı tarımar, yeri! 

 Bu vaxt yel vurdu Zöhrǝnin ǝnbǝrçǝsini tǝrpǝtdi, Tahirin gözü Zöhrǝnin ağ 

sinǝsinǝ sataşdı. Dǝrdi coşa gǝldi, aldı, görǝk bu münasibǝtlǝ nǝ dedi: 

 

 Anadan olalı gülmüyüb üzüm, 

 Qürbǝt ölkǝlǝrdǝ mǝn necǝ dözüm? 

 Ənbǝrçin altından sataşdı gözüm, 

 Sinǝn ağdı, Savalanda qar, yeri. 

 

 Zöhrǝ xanımın fikrinǝ gǝldi ki, bǝlkǝ Tahir Mirzǝ ǝnbǝrçǝni nişan istǝyir. 

Aldı cavabında dedi:  

 

 Gedǝr oldun, ǝnbǝrçǝni apar sǝn, 

 Elǝ bil ki, Kǝbǝ evin yaparsan. 

 Ölkǝlǝrdǝ gözǝl çoxdu, taparsan, 

 Qoy çǝkǝr Zöhrǝ xan ahü zar, yeri! 

 

 Aldı Tahir: 

 

 Ağlaram, gözümdǝn tökǝrǝm qanı, 

 Fǝryadıma yetsin xanların xanı 

 Tahir seçib Zöhrǝ kimi tǝrlanı, 

 Qorxum budu: qucaqlıya sar, yeri!  

 

 Zöhrǝ ǝnbǝrçǝsini çıxardıb, Tahirǝ uzatdı: 

 - Al, bu ǝnbǝrçǝni yadigar saxla! - dedi. 

 Tahir ǝnbǝrçǝni ondan aldı, görǝk Zöhrǝ ilǝ vǝ cür halallaşdı: 

 

 Mǝn gedirǝm, allah sǝni saxlasın, 

 Ağlaya-ağlaya qal innǝn belǝ! 

 Amanǝtin necǝ-neçǝ mǝndǝdi, 

 Saxlaya bilmǝnǝm, al innǝn belǝ! 

 Didǝrginǝm, gǝlmǝm mǝn buralara, 

 Axıb didǝm yaşı, dönüb sulara, 

 Canım düçar olub çox bǝlalara, 

 Hǝrdǝn-hǝrdǝn yada sal innǝn belǝ! 

 

 Tahir deyǝr: işim ahü zar oldu. 

 Qaralandı gözüm yaşı, car oldu, 

 Dağıldı dövlǝtim tarımar oldu, 

 Atanı duzǝxǝ sal innǝn belǝ! 

 

 Cǝllad Qasım istǝdi Tahir Mirzǝni aparsın, Zöhrǝ xanım ona dedi: 

 - Sǝn allah, Tahiri incitmǝ. Qoy bir bura çıxsın, sonra apararsan. 

 Cǝllad Qasım Tahirin qollarını açıb, Zöhrǝnin yanına çıxartdı. Tahir özünü 

Zöhrǝyǝ yetirdi. Hǝr ikisi baş qoyub bir-birinin çiyninǝ, bir-birinin gözlǝrinǝ baxıb 

ağlaşdılar. Cǝllad Qasımın bunlara rǝhmi gǝlib dedi: 

 - Xanım, atan ǝmr elǝyib ki, Tahiri öldür, köynǝyini qanına bulaşdır, mǝnǝ 

gǝtir. Bǝs mǝn nǝ elǝyim? 

 Zöhrǝ xanım bu sözü eşitcǝk içkǝmiş maral kimi sǝksǝnib, özün saldı 

cǝllad Qasımın ayağının altına. Əl atıb ǝtǝyindǝn tutdu, yalvarmağa başlayıb dedi: 

 - Aşiqin göz yaşına rǝhm elǝ! Bizǝ zülm elǝmǝ! Mǝn Tahirǝ bir dǝst tǝzǝ 

libas verim, bir qǝdǝr dǝ sǝnǝ pul verim, sǝn bir qoyun al, başın kǝs, Tahirin 

köhnǝ libasını qoyunun qanına bulaşdır, atama gǝtir. Tahiri dǝ başqa bir 

mǝmlǝkǝtǝ burax. 

 Cǝllad Qasım bu tǝdbirdǝn şad olub, bir dǝst libas, bir kisǝ dǝ qızıl 

götürüb, yola düşdülǝr. Gecǝ gündüz yol gedib, Hatǝm Soltanın qılıncı işlǝyǝn 

yerdǝn çıxıb, başqa bir vilayǝtǝ yetişdilǝr. Bir meşǝnin kǝnarı ilǝ gedirdilǝr, bir 

sürü qoyuna urcah oldular. Tahir Mirzǝ dedi: 

 - Bǝrǝkǝtli olsun, ay çoban! Bizǝ bir qoyun satarsanmı? 

 Çoban baxdı, gördü bunlar bir abırlı adamdılar. Cavab verdi: 

 - Mǝnim qoyunum hamısı sizǝ peşkǝşdi. 

 Çobandan bir qoyun aldılar, girdilǝr meşǝnin içǝrisinǝ. Bir çala qazdılar, 

qoyunu kǝsib, qanın çalaya tökdülǝr. Ondan sonra cǝllad Tahir Mirzǝnin köhnǝ 

libasını çıxarıb xǝncǝrin ucu ilǝ parça-parça elǝdi. Qoyunun qanına bulaşdırıb 

götürdü. Qoyunun ǝtini dǝ kabab çǝkib yedilǝr. Sonra Tahir Mirzǝ ilǝ öpüşüb, 

vidalaşıb, ağlaya-ağlaya üz qoydu Qaramana, Hatǝm Soltanın qulluğuna. Tahir üz 

qoydu qürbǝt elǝ. Bir müddǝt dolandıqdan sonra gǝlib bir xanabaxçaya çıxdı. Çox 

yorulmuşdu. Daxil olub xanabaxçaya, ǝylǝşdi çarhovuzun başında. Bu xanabaxça 

kimin olsun, Xanverdi sövdǝgǝrin. Xanverdi sövdǝgǝr o Xanverdi sövdǝgǝr idi ki, 

qırx tacirin başı olub malı, dövlǝti hǝddǝn ziyad idi. Özünün dǝ gözünün ağı-

qarası Nǝrgiz xanım adlı bir qızı var idi. 

 Nǝrgiz xanımın on sǝkkiz yaşı var idi. Sövdǝgǝr öz evindǝ, başını qızı 

Nǝrgiz xanımın dizi üstǝ qoyub yatmışdı. Tahir Mirzǝ xanabaxçaya girib, baxçanı 

seyr elǝyǝndǝn sonra Zöhrǝ xanımla keçirdiyi günlǝr bir-bir yadına düşdü, dǝrdi 

tüğyan elǝdi, sazını sinǝsinǝ basıb dedi: 

 

 Cida düşdüm vǝtǝnimdǝn, 

 Qan ağlar ellǝrim mǝnim. 

 Bülbülüm yox dallar üstǝ, 

 Boş qalıb güllǝrim mǝnim.  

 

 Ağır ellǝrim çǝkildi, 

 Cavankǝn belim büküldü, 

 Nişansız üzǝ töküldü,  

 Pǝrişan tellǝrim mǝnim... 

 

 Tahir Mirzǝnin bu nalǝsi Nǝrgiz xanımın qulağına yetişǝndǝ başladı 

ağlamağa. Nǝrgiz xanım özün unutdu, birdǝn onun bir gilǝ göz yaşı atasının 

üzünǝ düşdü. Xanverdi sövdǝgǝr diksinib, yuxudan ayıldı. Gördü qızı Nǝrgiz 

xanım ağlayır. Qızından soruşdu: 

 - Qızım, nǝ üçün ağlayırsan? 

 Nǝrgiz xanım cavab verdi: 

 - Ata, çarhovuz tǝrǝfdǝ kimsǝ yanıqlı-yanıqlı oxuyur. Onun üçün ürǝyim 

durmur, ağlayıram. 

 Xanverdi sövdǝgǝr dǝ qulaq asıb, gördü ki, qızı doğru deyir, oxumaq sǝsi 

gǝlir: 

 

 Fǝlǝk, mana sitǝm oldu, 

 Saralıb, gül rǝngim soldu. 

 Sağımda, solumda öldü 

 Nocavan qullarım mǝnim. 

 

 Xanverdi sövdǝgǝr qızı Nǝrgiz xanımı götürüb, çarhovuza tǝrǝf gǝldi. Nǝ 

gördü, on dörd gecǝlik ay kimi bir oğlandı, ǝylǝşib çarhovuzun başında oxuyur: 

 

 Tahir Mirzǝ bu çağında, 

 Sinǝsi Zöhrǝ dağında, 

 Qaldı hovuz ayağında 

 Sonalı göllǝrim mǝnim... 

 

 Tahir Mirzǝ bunları görǝn kimi ayağa qalxdı. Üz tutub, Xanverdi sövdǝgǝrǝ 

dedi: 

 - Əmi, mǝni bağışla! Yorğun idim, bağçanıza iznsiz girdim. 

 Nǝrgiz xanım Tahirin qǝddi-qamǝtinǝ, gül camalına nǝzǝr yetirib, aşiqi-

divanǝ oldu. Xanverdi Tahirdǝn soruşdu: 

 - Oğlan, de görüm sǝn nǝçisǝn, kimsǝn ki, mǝnim bağçama biizn giribsǝn, 

gecǝnin bu vaxtında belǝ yanıqlı-yanıqlı oxuyursan? 

 Tahir Mirzǝ öz şǝrhi-halın buna belǝ bǝyan elǝdi: 

 

 Hatǝm Soltan ǝvvǝl atam öldürdü, 

 Viran oldu taxti-taracım mǝnim. 

 Mǝni o ölkǝdǝn sürgün buyurdu, 

 Sizlǝrǝ qalıbdı ǝlacım mǝnim... 

 

 Xanverdi sövdǝgǝr dedi: 

 - Cavan, gedǝrsǝnsǝ, mǝn sǝni öz atanın ölkǝsinǝ apararam! 

 Tahir Mirzǝ başın bulayıb, belǝ cavab verdi: 

 

 Gedǝ bilmǝm, bir iqrara bağlıyam, 

 Çar tǝrǝfdǝn dügünüm var, dağlıyam. 

 Qaramanlı Əhmǝd vǝzir oğluyam. 

 Yeddi eldǝn gǝlir xǝracım mǝnim. 

 

 Xanverdi sual elǝdi: 

 - Sürgün olmağına sǝbǝb nǝ oldu? 

 Tahir Mirzǝ bütün ǝhvalatı Xanverdi sövdǝgǝrǝ bǝyan elǝdi. Xanverdi 

sövdǝgǝr Tahir Mirzǝyǝ tǝsǝlli verib dedi: 

 - Sǝni mǝnǝ allah yetirib. Mǝnim oğlum yoxdu. Bircǝ qızım var, Zöhrǝdǝn 

min dǝfǝ gözǝl. Onu alarsan, özün dǝ mǝnǝ oğul olarsan. 

 Nǝrgiz xanım öz könlündǝ yeddi qurban nǝzir elǝdi. Görǝk Tahir Mirzǝ ona 

nǝ cavab verir: 

 

 Tahir Mirzǝ vǝsmǝ yetirdi sözün, 

 Anadan olalı gülmüyüb üzüm. 

 Bu qarşımda duran vǝfalı qızın, 

 Şahlar şahı bilir, o bacım mǝnim! 

 

 Nǝrgiz xanım bu sözü eşitcǝk, qiyamǝt başına qopdu. Genǝ özünü 

sındırmamaq üçün ayağından başmağı çıxarıb atdı, dedi: 

 - Çox fikir elǝmǝ. Mǝnim ayağım çirk olsa, yenǝ dǝ sǝnin üstünǝ 

sürtmǝrǝm. 

 Xanverdi Tahir Mirzǝyǝ dedi: 

 - Oğul, indi ki, mǝnim qızımı özünǝ bacı elǝdin, sǝn oldun mǝnim hǝqiqi 

oğlum. Gedǝk evimizǝ, kimi istǝyirsǝn, sǝnǝ alacağam. 

 Elǝ hǝmǝn günün sabahı Xanverdi Tahiri götürüb bağa getdi. Tahirin ǝlinǝ 

bir bel verib dedi: 

 - Mǝn suyu bǝrǝdǝn buraxım, sǝn ağacların dibini kǝs. 

 Tahir birinci dǝfǝ idi ǝlinǝ bel alırdı. Tǝbi coşa gǝldi, aldı, halına münasib 

görǝk nǝ dedi: 

 

 Ay ağalar, gǝlin sizǝ söylǝyim, 

 Gör necǝ yad oldu ellǝr mǝnimlǝ. 

 Beli dǝ veribsǝn mǝnim dǝstimǝ, 

 Xub oynar dǝstimdǝ bellǝr mǝnimlǝ. 

 

 Bağı gördüm, ağrı qalxdı başımdan. 

 Üzüm bar bağladı gözüm yaşından. 

 Qohum, qardaş, el dağıldı başımdan, 

 Gör necǝ yad oldu ellǝr mǝnimlǝ. 

 

 Mǝn Tahirǝm, düyünlüyǝm, dağlıyam. 

 Qürbǝtdǝ dǝrdimi kimǝ ağlıyam? 

 Alǝm bilir, Əhmǝd vǝzir oğluyam, 

 Tüğyan olub gedir sellǝr mǝnimlǝ. 

 

 Xanverdi sövdǝgǝr Tahir Mirzǝni dǝ götürüb evinǝ gǝldi. Nǝ qǝdǝr açar-

kilidi vardı, Tahir Mirzǝyǝ tapşırdı. Belǝ ki, Tahir Mirzǝ evin oğlu, sahibi-ixtiyarı 

oldu. Bir neçǝ gün keçdi. Bir gün Xanverdi sövdǝgǝrin yoldaşları onun yanına gǝlib 

dedilǝr: 

 - Ayǝ, Xanverdi, biz malımızı yeyib, mayaya da ǝl atmışıq. Daha durmağın 

yeri deyil. Bir tǝrǝfǝ gedib, bir qǝdǝr sövdǝ elǝmǝliyik. Tay nǝ qǝmin var, allah 

sǝnǝ oğul da yetirdi. 

 Xanverdi vaxtı tǝyin elǝdi. Tacirlǝr getdilǝr öz işlǝrinǝ. Xanverdi sǝfǝr 

tǝdarükünü qurtardıqdan sonra qızı Nǝrgiz xanımı çağırıb dedi: 

 - Qızım, mǝn yeddi ayın vǝdǝsinǝ sǝfǝrǝ gedirǝm. Bütün açarları 

tapşırmışam Tahir Mirzǝyǝ. Al, bu bahar bağının açarıdı. Bunu özün saxla. Nǝbada 

Tahir Mirzǝnin ǝlinǝ düşǝ. Ehtiyatlı ol! Əgǝr Tahir Mirzǝnin ǝlinǝ düşsǝ, bir dǝ bu 

diyarda durmaz. 

 Sonra bütün qulamlarla, kǝnizlǝrlǝ, Tahir Mirzǝ ilǝ vidalaşıb, yeddi ayın 

sǝfǝrinǝ çıxdı. Atası gedǝndǝn sonra Nǝrgiz xanım fikir elǝdi ki, indi yaxşı girǝvǝ 

yeridir. Tahir Mirzǝni ǝlǝ gǝtirib, buna getmǝliyǝm. 

 Nǝrgiz xanım yeri gǝldikcǝ Tahir Mirzǝyǝ qaş-göz atmaqdan, işarǝlǝr 

vurmaqdan geri durmurdu. Ancaq Tahir Mirzǝ özün anlamamazlığa vururdu. 

Xülasǝ, Nǝrgiz xanım nǝ fǝnd qurdusa, Tahir Mirzǝ ǝl vermǝdi. Nǝrgiz xanım 

Tahir Mirzǝnin bu kǝmiltifatlığından bezar oldu; dǝrd, qǝmini dağıtmaq üçün hǝr 

gün kǝnizlǝrin birini evdǝ qoyurdu, özü qırx incǝ qıznan seyrǝ çıxırdı. 

 Yenǝ günlǝrin bir günündǝ Nǝrgiz xanım seyrǝ çıxmışdı. Bahar bağçasının 

açarını da bir kǝnizinǝ verib, evdǝ qoymuşdu ki, evin işlǝrini düzǝltsin. Kǝniz evdǝ 

dolananda açar yaxasından yerǝ düşdü. Tahir Mirzǝ gǝlib keçǝndǝ açarı yerdǝn 

götürdü. Baxıb gördü ki, işlǝk açardı. Kǝnizi çağırıb soruşdu: 

 - Bu necǝ açardı mǝndǝn gizlǝyirsiniz? Mǝgǝr mǝndǝ nǝ ǝyrilik 

görmüsünüz? 

 Kǝniz fikir elǝdi ki, Tahir Mirzǝni allatmaq lazımdı. Bir qah-qah ilǝ gülüb 

dedi: 

 - O köhnǝ, sınıq açardı. Özümüz qǝsdǝn bura atmışıq. 

 Tahir Mirzǝ ǝl atdı kǝnizin yaxasından yapışıb dedi: 

 - Çǝpǝl, düzünü deginǝn, yoxsa ǝlimdǝn salamat qurtarmazsan. 

 Kǝniz qorxusundan ǝhvalatı Tahir Mirzǝyǝ nağıl elǝdi. 

 Tahir dedi: 

 - Bu saat bahar bağın mana nişan ver! 

 Kǝniz naǝlac qalıb, Tahir Mirzǝni götürdü, bahar-bağının qapısına gǝldi. 

Tahir qapını açıb içǝri daxil oldu. Nǝ gördü? Bura bir bağdı ki, deyirsǝn behiştin 

bir guşǝsidi, gülüstani-baği-irǝmdǝn nişan verir. Bülbüllǝr cǝh-cǝh, güllǝr bǝh-

bǝh deyir, hǝr kǝs öz dilincǝ, öz mǝhbubu ilǝ razi-niyaz elǝyir. Tahir Mirzǝ bağı 

dolanırdı, gördü bir bülbül gülün yarpağını üzüb çǝkir göyǝ, ordan buraxır; bülbül 

şığıyıb yarpaq göydǝ ikǝn yenǝ tutur. Tahir tamaşa elǝyirdi, bülbül yarpağı bir dǝ 

çǝkib buraxdı. Gül yarpağı bir qaratikan kolunun üstǝ düşdü. Bülbül daldan 

şığıyıb onu götürmǝk istǝyǝndǝ ürǝyindǝn sancıldı qaratikan qǝlǝmǝsinǝ. Gedib, 

başını sürünǝ-sürünǝ gülün yarpağının üstǝ qoydu, can vermǝyǝ başladı. Tahir 

bir ah çǝkib, özünü yetirdi bülbülün başı üstünǝ. Onu o tǝrǝfǝ, bu tǝrǝfǝ aşırıb 

gördü ki, başı yarpağın üstündǝ, canını gülǝ tapşırıb. Tahir kǝdǝrlǝnib dedi: 

 - Heyhat!.. Bir bülbülcǝn dǝ olmayasan?! Vǝfalı bülbül öz canını mǝhbubu 

yolunda fǝda elǝdi! Sǝn diyarbadiyar gǝzirsǝn. Yox olsun o baş ki, mǝhbubǝ 

yolunda kǝsilmǝyǝ. 

 Tahir bülbülün yanında diz çöküb, gözlǝrinin yaşını tökdü. Qǝmi coşa 

gǝldi, sazı sinǝsinǝ basıb, görǝk nǝ deyir: 

 

 Yaz olanda bağçalarda 

 Sǝn çalırsan tarı, bülbül! 

 Oxudun, dǝrdim artırdın, 

 Oldun mǝnnǝn yarı, bülbül! 

 

 Bülbül, sǝnin işin qandı, 

 Aşıqlar oduna yandı; 

 Nǝdǝn hǝr yerin ǝlvandı, 

 Köksün altı sarı, bülbül!? 

 

 Bülbül, sǝn dala sǝkǝrsǝn, 

 Göz yaşın gülǝ tökǝrsǝn, 

 On bir ay hǝsrǝt çǝkǝrsǝn, 

   Bir ayı da zarı, bülbül. 

 

 Bülbül, geyinmisǝn yaşıl, 

 Qolların boynumdan aşır; 

 Ağlamaq mǝnǝ yaraşır, 

 Qoy ağlayım barı, bülbül! 

 

 Bülbül, sǝn mǝni qandırdın, 

 Gülşǝn bağı dolandırdın, 

 Axır oduna yandırdın, 

 Yazıq xan Taharı, bülbül! 

 Tahir Mirzǝ sözünü bitirib, öz-özünǝ dedi: “Ey dadi-bidad! Bir bülbülcǝn 

dǝ olmayasan? O öz mǝhbubu yolunda mǝrd-mǝrdana canını fǝda elǝdi, sǝn 

canını qorumaq üçün diyarbadiyar gǝzirsǝn”. 

 Ayağa qalxıb, üz qoydu öz vilayǝtlǝrinǝ tǝrǝf getmǝyǝ. Bu vaxt Nǝrgiz 

xanım seyrdǝn qayıdırdı. Tahir Mirzǝyǝ rast oldu. Tahir Mirzǝnin vilayǝtlǝrini 

getmǝk qǝsdindǝ olduğunu bildi. Nǝ qǝdǝr yalvardı, göz yaşı töküb, qoymaq 

istǝmǝdisǝ dǝ, mümkün elǝyǝ bilmǝdi. Naǝlac qalıb, iki yeyib yatmış kǝnizǝ ǝmr 

verdi ki, onu götürüb, evǝ aparsınlar. Kǝnizlǝr Tahir Mirzǝni evǝ apardılar. 

 Ancaq Tahirin könlü açılmadı, üzü gülmǝdi. Bülbül onun gözünün 

qabağında idi. Aldı, öz halına münasib görǝk nǝ dedi: 

  

 Fǝlǝk, sǝndǝ nǝ adǝtdi, 

 Ayırmaq yarı yarından? 

 Göz ilǝ görmǝmiş hǝmin, 

 Könül yox ola varından! 

 

 Rǝqib, evin bǝrbad olsun!  

 Saralıb güllǝrin solsun! 

 Ayrılan necǝ şad olsun, 

 Belǝ sǝrxoş nigarından! 

 

 Eylǝrǝm yüz min xǝyalı, 

 Pǝrişandı könül halı; 

 Gecǝ-gündüz yar camalı 

 Getmir gözüm kǝnarından! 

 

 Mǝn Tahirǝm, baxt itirdim, 

 Dǝrdimi hǝddǝn ötürdüm, 

 Cǝfa çǝkdim, bağ bitirdim, 

 Dǝrmǝdim bircǝ barından! 

 Nǝrgiz onun üstünǝ acıqlanıb dedi: 

 - Heç dara-bara elǝmǝ. Sǝni mǝn heç yerǝ buraxmayacağam. Nǝ 

Zöhrǝbazlıqdı? 

 Tahir Mirzǝ bir ah çǝkib, görǝk Nǝrgizǝ nǝ dedi: 

 

 Budu, gǝldi bahar fǝsli, 

 Açılıbdı lala, nǝrgiz! 

 Ağız süddü, dodaq qaymaq, 

 Dilin batıb bala, Nǝrgiz! 

 

 Gedǝrsǝn Çinǝ, Maçinǝ, 

 Müşk, ǝnbǝr sǝpdin saçına; 

 Bǝnzǝyirsǝn ağ laçına, 

 Hey cumursan gölǝ, Nǝrgiz! 

 

 Alayıbsan, alayıbsan, 

 El-obanı talayıbsan, 

 İpǝk şǝddǝ dolayıbsan 

 Şal üstündǝn belǝ, Nǝrgiz! 

 

 Ha deyǝrǝm: xanım, xanım, 

 Od tutdu cǝsǝdim, canım; 

 Töhmǝt altda çıxdı canım, 

 Rǝhmin gǝlsin mǝnǝ, Nǝrgiz! 

 

 Kǝsibsǝn aşığın yolun, 

 Qırıbsan qanadın, qolun, 

 Tuti kimi oxur dilin. 

 Dönübsǝn bülbülǝ, Nǝrgiz! 

 

 Uca-uca dağlar qaldı, 

 Gülü solmuş bağlar qaldı, 

 Zöhrǝ yarım ağlar qaldı, 

 Dur sal mǝni yola, Nǝrgiz! 

 

 Sǝn Tahiri küsdürürsǝn, 

 Qorxudub, qan qusdurursan. 

 Dar quruban asdırırsan. 

 Zülüm olmaz belǝ, Nǝrgiz! 

 

 Nǝrgiz gördü ki, Tahir Mirzǝni saxlaya bilmǝyǝcǝk, dedi: 

 - Oğlan, get, allah sǝni sevgilinǝ çatdırsın! Ancaq mǝni yaddan çıxartma! 

 Nǝrgiz ona bir kisǝ cavahir, bir xurcun çörǝk verdi. Tahir Mirzǝ Nǝrgizlǝ 

görüşüb, yola düşdü. Bu, getmǝkdǝ olsun, eşit Xanverdi sövdǝgǝrdǝn. 

 Xanverdi sövdǝgǝr evǝ gǝlib gördü nǝ, Tahir Mirzǝ yoxdu. Nǝrgizdǝn 

soruşdu. Nǝrgiz bütün ǝhvalatı ona nağıl elǝdi. Xanverdi atını minib, Tahirin 

dalınca getdi. Tahirǝ çatıb dedi: 

 - Nǝmǝkbǝharam, haraya qaçırsan? 

 Tahirin rǝngi saraldı, gözlǝri yaşla doldu. Əli titrǝyǝ-titrǝyǝ sazını bağrına 

basıb, görǝk Xanverdiyǝ nǝ dedi: 

 

 Könül qalxdı vǝtǝn sarı yeridi, 

 Bir sözüm var sǝnǝ, Xanverdi, deyim. 

 Duz-çörǝyin halal elǝ, gedirǝm, 

 Düxtǝr öz ǝlindǝn nan verdi yeyim. 

 

 Mǝn qanmışam o maralın sözündǝn. 

 Almamışam busasını üzündǝn, 

 Ya el tǝnǝsindǝn, ya öz-özündǝn, 

 Zöhrǝ bǝlkǝ mǝndǝn yan verdi, deyim. 

 

 Tahir Mirzǝ, sözün şana düzüldü, 

 Xumarlanıb ala gözlǝr süzüldü. 

 Zaği vurdu, gül yarpağı üzüldü, 

 Bülbül gül yolunda can verdi, deyim. 

 

 Xanverdi gördü Tahir haqq aşığıdı, onu geri döndǝrǝ bilmǝyǝcǝk, halal-

hümmǝt elǝyib, geri qayıtdı. 

 Tahir Mirzǝ üz qoydu yarı olan diyara tǝrǝf, ta ki, gǝlib çıxdı Hatǝm 

Soltanın vilayǝtinǝ. Gördü bir çoban qoyun otarır, özü dǝ başdan ayağa qara 

geyinib. Salam verib dedi: 

 - Çoban qardaş, niyǝ qara geyinibsǝn? 

 Aldı çoban, görǝk ona nǝ cavab verdi: 

 

 Başına döndüyüm, a cavan oğlan, 

 Ağam üçün mǝn qaranı geymişǝm. 

 Dolanım başına, mǝn alım qadan, 

 Ağam üçün mǝn qaranı geymişǝm. 

 

 Düşmǝn bizǝ düşmǝnliyin bildirdi. 

 Ağlayıban didǝm yaşın sildirdi. 

 Hatǝm Soltan Əhmǝd vǝziri öldürdü, 

 Onun üçün mǝn qaranı geymişǝm. 

 

 Sǝhǝr-sǝhǝr doğan dan ulduzudu, 

 Aşıqların söhbǝtidi, sazıdı, 

 Adı bǝlli-Hatǝm Soltan qızıdı, 

 Zöhrǝ qara geyib, mǝn dǝ geymişǝm. 

 

 Çobanın adı Şahqulu idi. Şahqulu Tahir Mirzǝni tanıyıb, ǝl-ayağına düşdü, 

onu evlǝrinǝ apardı. Anasını çağırıb dedi: 

 - Mǝn qoyunu arxaca yığıb gǝlǝnǝ kimi xörǝyi hazır elǝdin, canın qurtardı, 

ǝgǝr elǝmǝdin, and olsun allaha, bu ağac ilǝ sǝni öldürǝcǝyǝm. 

 Arvad canının qorxusundan o saat xörǝyi bişirib, dǝmǝ vurdu. Şahqulu da 

qoyunu arxaca yığandan sonra qayıdıb gǝldi. Qarı qalxıb ǝlüstü sırğa saldı, xörǝyi 

qablara çǝkdi, gǝtirib ortaya qoydu. Şahqulu anasına dedi: 

 - Ana, bir bax gör bu oğlan kimǝ oxşayır? 

 Qarı diqqǝtlǝ baxıb dedi: 

 - Ay bala, rǝhmǝtlik Tahir Mirzǝyǝ oxşayır. 

 Şahqulu dedi: 

 - Arvad, rǝhmǝtlik niyǝ? Diqqǝtlǝ bax, Tahir Mirzǝ özülü. 

 Qarı o saat özünü Tahir Mirzǝnin üstünǝ atdı, boynunu qucaqlayıb, başladı 

şadlığından ağlamağa. 

 Tahir Mirzǝ bütün başına gǝlǝnlǝri onlara nağıl elǝdi.. 

 Şahqulu işdǝn halı olandan sonra anasına dedi: 

 - İndi, ana, mǝn gedirǝm qoyunu yaylıma aparam. And olsun allaha, gǝlǝm 

görǝm Tahir Mirzǝni Zöhrǝyǝ yetirmǝyibsǝn, bu ağacla belini qıracağam. 

 Arvadın canına titrǝmǝ düşüb dedi: 

 - Ay bala, mǝn necǝ görüşdürüm? 

 Tahir Mirzǝ dedi: 

 - Ana, qǝm çǝkmǝ. Al bu pulu, get iki dǝst arvad paltarı al, gǝtir geyinǝk. 

Tut mǝnim ǝlimdǝn apar Zöhrǝnin qapısına. Deginǝn bu mǝnim qızımdı, ǝri ölüb, 

neçǝ vaxtdan bǝri bütün olan malı-dövlǝtini yeyib qurtarıb, indi bunu sǝnǝ 

qulluqçu vermǝk istǝyirǝm. Ondan sonrası ilǝ işin yoxdu. 

 Arvad o saat bazara getdi. Tahir Mirzǝ dediyi kimi iki dǝst arvad paltarı 

aldı, evǝ gǝtirdi. Birini özü geydi, birini dǝ Tahir Mirzǝyǝ geydirdi. Tutub onun 

ǝlindǝn Zöhrǝnin qapısına yetirdi. Gördü dayǝ başında mǝcmǝyi deyinǝ-deyinǝ 

Zöhrǝyǝ xörǝk aparır. Qarı dayǝni çağırıb dedi: 

 - Bu mǝnim qızımdı. Hǝr işdǝn başı çıxır. Sǝn allah, Zöhrǝ xanıma de, gör 

bunu qulluqçu saxlaya bilǝrmi? 

 Dayǝ şadlığından bilmǝdi nǝ elǝsin. Çünki ümid elǝyirdi ki, özünǝ kömǝkçi 

olacaq, dedi: 

 - Al, sǝn bu mǝcmǝyini götür, mǝn dǝ qǝndabı götürüb gǝlim, Zöhrǝ 

xanımın qulluğuna gedǝk. 

 Dayǝ getcǝk Tahir Mirzǝ çobanın anasına dedi: 

 - Ana, sǝn daha işini qurtardın, gedǝ bilǝrsǝn. 

 Qarı geri qayıtdı. Tahir Mirzǝ Zöhrǝnin otağına girdi, sandığın dalında 

gizlǝndi. İndi bunlar burada qalsınlar, sizǝ Zöhrǝ xanımdan xǝbǝr verim. 

 Hamin gün Zöhrǝ xanımın ǝhvalı çox pǝrişan idi. Tahirlǝ keçirdiyi vaxtları 

yadına salmışdı. Gözlǝrinin yaşını tökǝ-tökǝ aldı, görǝk halına münasib nǝ dedi: 

 

 Qızlar, gǝlin sizǝ halım söylüyüm, 

 O keçǝn günlǝrim yadıma düşdü. 

 Tahirin yanında mǝktǝbxanada 

 Yarla oxuduğum yadıma düşdü. 

 

 Sǝhǝr-sǝhǝr Tahir evǝ gǝlǝrdi, 

 Şirin-şirin söhbǝt açıb gülǝrdi, 

 Ürǝyimi alıb, eynim silǝrdi, 

 Gülüb danışdığım yadıma düşdü. 

 

 Mǝn Zöhrǝyǝm, beli incǝ, boy bǝstǝ, 

 Zülfün dal gǝrdǝndǝ çin, dǝstǝ-dǝstǝ; 

 Yerin salardım mǝn bu sinǝm üstǝ, 

 Zarafatlaşdığım yadıma düşdü. 

 

 Sözü tamama yetirib, öz xas kǝnizi Mǝlǝksumaya dedi: 

 - Ay Mǝlǝksuma, aşxana aşı yemǝkdǝn cana gǝlmişǝm. Dur, bir qǝdǝr yağ, 

düyü gǝtir, özüm bişirib, özüm yeyǝcǝyǝm. 

 Yağ, düyü hazır oldu. Zöhrǝ xanım bilǝklǝrin çirmǝdi, özü aşı bişirib siniyǝ 

çǝkdi. Mǝlǝksumanı çağırıb dedi: 

 - Sǝn allah, sǝn dǝ otu, mǝnimnǝn çörǝk ye. 

 Mǝlǝksuma dedi: 

 - Tǝsǝddüqün olum, mǝnim nǝ hǝddim var ki, sǝninnǝn çörǝk yeyǝm? 

 Zöhrǝ, dedi: 

 - Mǝn sana deyirǝm otu, otu... 

 Mǝlǝksuma oturub, ǝlin xörǝyǝ uzadanda dedi: 

 - Xanım, allahın altında indi Tahir Mirzǝ birdǝn gǝlib bura çıxa. 

 Söz Mǝlǝksumanın ağzından qurtarmamış, Zöhrǝ xanımın halı dǝyişdi. 

Abi-leysan kimi göz yaşı axıda-axıda dedi: 

 - Tay bu çörǝk mǝnǝ haram oldu, yığışdır! 

 Zöhrǝ ağlaya-ağlaya yatağa girib yatdı. Mǝlǝksuma da dediyinǝ çox 

peşiman oldu, götürüb xörǝyi yığışdırdı. Bu ǝsnada Tahir o biri otaqda arvad 

paltarını çıxardıb, öz paltarını geyindi, içǝri daxil oldu. 

 Mǝlǝksuma Tahir Mirzǝni görcǝk, özün saldı onun üstünǝ, üzündǝn, 

gözündǝn öpǝndǝn sonra and verib dedi: 

 - Tahir Mirzǝ, qoy Zöhrǝ- xanımı mǝn oyadım, tainki bir mücdǝ alım. 

 Tahir dedi: 

 - Oyat! 

 Mǝlǝksuma gǝldi Zöhrǝnin yanına, saçlarından iki tel ayırıb basdı cinǝsinǝ, 

görǝk Zöhrǝ xanımı necǝ oyatmağa başladı: 

 

 Xab içindǝ yatan Zöhrǝ, 

 Oyan, Zöhrǝ, yarın gǝldi! 

 Qǝm-qüssǝyǝ batan Zöhrǝ, 

 Oyan, Zöhrǝ, yarın gǝldi! 

 

 Əl yetmǝz sazı yendirim, 

 Sinǝmin üstǝ mindirim. 

 Qorxuram sǝni dindirim. 

 Oyan, Zöhrǝ, yarın gǝldi! 

 

 Qaşa, gözǝ düşdü hǝmǝ, 

 Mǝn dǝrdimi deyim kimǝ? 

 Sana qurban Mǝlǝksuma, 

 Oyan, Zöhrǝ, yarın gǝldi! 

 

 Tahir Mirzǝ sǝbr edǝ bilmǝyib dedi: 

 - Sǝn allah, qoy mücdǝni mǝn verim, yarımı özüm oyadım. 

 Sazı mindirdi sinǝ sandığına, görǝk nǝ dedi: 

 

 Dan yerinǝ yenǝ düşdü nişana, 

 Oyan, gözlǝrinǝ qurban olduğum! 

 Uçdu şeyda bülbül, qondu gülşana, 

 Oyan, gözlǝrinǝ qurban olduğum! 

 

 Kǝsdirmişǝm nazbalışın yanını, 

 Tuta idim kirpiklǝrin sanını, 

 Nǝ tapıbsan bu yuxunun kanını? 

 Oyan, gözlǝrinǝ qurban olduğum! 

 

 Bağrım başı bar götürmǝz xǝzǝldǝn, 

 Göz kǝsmǝrǝm sǝnin tǝki gözǝldǝn. 

 İkimiz dǝ hǝmdǝrs idik ǝzǝldǝn, 

 Oyan, gözlǝrinǝ qurban olduğum! 

 

 Nǝ vaxtandı gözün yolda qalıbdı, 

 Saralıbdı gül rǝngin, solubdu, 

 Oyan, Zöhrǝ, xan Tahirin gǝlibdi, 

 Oyan, gözlǝrinǝ qurban olduğum! 

 

 Tahir dedi: 

 - Ay qız, qolbağını, üzündǝn ǝnbǝrçǝsini aç, bǝlkǝ oyana. 

 Mǝlǝksuma onun qolbağını vǝ üzünün ǝnbǝrçǝsini açdı, Zöhrǝ yenǝ 

oyanmadı. Aldı Tahir, görǝk nǝ dedi: 

 

 Nǝ vaxtdan gǝldik otağa, 

 Yatıb, oyanmaz, oyanmaz! 

 Canım yolunda sadağa, 

 Yatıb, oyanmaz, oyanmaz! 

 

 Yığın otağın xalısın, 

 Neynǝrǝm dünya malısın. 

 Ağ qolundan qolbağısın 

 Açıb, oyanmaz, oyanmaz! 

 

 Tahirǝm, neçǝ neçǝsin, 

 Sevmǝdim türkmǝn beçǝsin. 

 Ağ üzündǝn ǝnbǝrçǝsin 

 Atıb, oyanmaz, oyanmaz! 

 

 Zöhrǝ qurcalanıb dedi: 

 - Ağız, burdan saz sǝsi gǝlir, deyǝsǝn oxuyan var. O kimdi? 

 Mǝlǝksuma cavab verdi: 

 - Xanım, ǝynindǝki paltar mǝnim muştuluğum, gözlǝrini aç gör kimi 

görürsǝn? 

 Tahir o saat sazını divara söykǝyib, özü daldala gizlǝndi. Zöhrǝ gözlǝrini 

açanda, sazı gördü, aldı, görǝk nǝ dedi: 

 

 Yarım gǝlib bu otağa, 

 Saz sahibi yar necoldu? 

 Canım yolunda sadağa, 

 Saz sahibi yar necoldu? 

 

 Hǝr nǝ oldu mǝnǝ oldu. 

 Saralıb bǝnizim soldu. 

 Bağ pozuldu, bülbül öldü, 

 Saz sahibi yar necoldu? 

 

 Beqafildǝn çıxdı xǝbǝr, 

 Yaralarım qabar-qabar; 

 Xan Zöhrǝyǝ doğru xǝbǝr, 

 Saz sahibi yar necoldu? 

 

 Mǝlǝksuma danışmaq istǝyǝndǝ Zöhrǝ dedi: 

 - Ay qız, Mǝlǝksuma, qoy birini dǝ deyim, sonra: 

 Aldı Zöhrǝ: 

 

 Yatmışdım guşuma gǝldi bir sǝda, 

 Ala gözlǝrinǝ qurban olduğum! 

 Bir dǝrdǝ düşmüşǝm, olunmaz çara, 

 Ala gözlǝrinǝ qurban olduğum! 

 

 Kimdi mǝnim kimi qara bağlayan, 

 Sinǝm üstün çalın-çarpaz dağlayan, 

 Gecǝ-gündüz Tahir deyǝ ağlayan, 

 Ala gözlǝrinǝ qurban olduğum! 

 

 Bayram ayı demǝk olmaz hǝr aya. 

 Yazıq mǝzlum kimǝ getsin haraya? 

 Deyǝn, ay qız, Tahir gǝlib buraya, 

 Ala gözlǝrinǝ qurban olduğum! 

 

 Tahir gizlindǝn çıxdı. Bir-birinin boynuna sarıldılar. Tahir onu bağrına 

basıb, ipǝk saclarını tumarlaya-tumarlaya dedi: 

 

 Mǝn sǝni ǝdalǝt bildim, 

 Yar, qapına dada gǝldim. 

 Yolunda çox cǝfa çǝkdim, 

 Ömrü verdim bada, gǝldim. 

 

 Aşiqlǝrdǝ budu adǝt. 

 Cavan ömrüm oldu qarǝt. 

 Xaki-payını ziyarǝt 

 Elǝdim, murada gǝldim. 

 

 Mǝn Tahirǝm, yana-yana 

 Nalǝm çıxdı asimana; 

 Necǝ qoç quzu qurbana, 

 Mǝn sǝnǝ qurbana gǝldim. 

 

 Zöhrǝ on iki hörükdǝn bir tel ayırıb sinǝsinǝ basdı, görǝk onun cavabında 

nǝ dedi: 

 

 Xoş gǝlibsǝn, gözüm üstǝ, 

 Sana peşkǝş elim, oğlan! 

 Gǝl üzün qoy üzüm üstǝ, 

 Əm dodağım, dilim, oğlan! 

 

 Nǝ baxırsan yana-yana, 

 Əm lǝbimdǝn qana-qana, 

 Çǝkilǝk başqa bir yana, 

 Sarmaşaq, quc belim, oğlan! 

 

 Zöhrǝnin baxtı açıldı, 

 Boyuna xǝlǝt biçildi. 

 Bağlı dükanım açıldı, 

 Gǝl, ol dükandarım, oğlan! 

 

 Aldı Tahir, görǝk nǝ dedi: 

 

 Bahar gǝlǝr, yaz açılar, bülbüllǝr 

 Cǝh-cǝh vurub oxuyarlar, ǝmqızı! 

 Gǝl ikimiz bülbül olaq, gül olaq, 

 Biz dǝ edǝk o xǝyallar, ǝmqızı! 

 

 Sǝn bir gül ol, mǝn dǝ bülbüli-şeyda, 

 İlqar qoyaq hǝr ikimiz arada; 

 Biz dǝ yetǝk gül fǝslindǝ murada, 

 Canım alır qoşa xallar, ǝmqızı! 

 Mǝn Tahirǝm, sirrim sana ǝyandı, 

 Sevgi sevgisindǝn doymaq yamandı. 

 Ürǝk sözüm sǝn Zöhrǝyǝ bǝyandı, 

 Dǝrman mana düşdü narlar, ǝmqızı! 

 

 Zöhrǝ saçlarından üç tel ayırıb, sinǝsinǝ basdı, aldı cavabında görǝk nǝ 

dedi: 

 

 Əmim oğlu, o nǝ sözdü deyirsǝn?  

 Canımı canına heyran eylǝrǝm. 

 Hǝr dǝqiqǝ sǝn ki, mǝnim yarımsan, 

 Gecǝ-gündüz sǝni mehman eylǝrǝm. 

 

 Bağça sǝnin, bağban sǝnin, bar sǝnin, 

 Bağda olan alma, heyva, nar sǝnin, 

 Peşkǝşindi qoşa xallar, yar, sǝnin, 

 Bir söz var ki, onu pünhan eylǝrǝm. 

  

 Zöhrǝnin dǝ budu sana son sözü, 

 Qurban sana dil-dodağı, qaş-gözü; 

 Mǝn dǝ sǝnin kimi aşiqǝm, düzü, 

 Dǝrya kimi mǝn dǝ ümman eylǝrǝm. 

 

 Zöhrǝ xanım sözü tamam eylǝyib, Mǝlǝksumaya dedi: 

 - O xörǝyi gǝtir bura, indi üçümüz bir yerdǝ yeyǝk. 

 Mǝlǝksuma xörǝyi gǝtirib qoydu qabağa, dedi: 

 - Xanım, gördünmü mǝnim niyyǝtimi?! 

 Hǝr üçü başladılar xörǝyi yemǝyǝ. Xörǝkdǝn sonra Zöhrǝ xanım 

Mǝlǝksumanı qapıda qaraulçu qoydu, özü Tahir ilǝ qol-boyun olub yatdı. Bir 

qǝdǝr oturduqdan sonra Mǝlǝksumanın yuxusu gǝldi, dirsǝyinǝ dayanıb, ordaca 

yatdı. Bu biri tǝrǝfdǝn dayǝ xidmǝt üçün içǝri girib gördü ki, paho, Tahir ilǝ Zöhrǝ 

qol-boyun olub yatıblar. İstǝdi qayıtsın, Zöhrǝ oyanıb dayǝni geri çağırdı, dedi: 

 - Dayǝ nǝnǝ, sirr kimin olar, saxlayanın. Al bu bir ovuc ǝşrǝfini, bu sirrimi 

heç yerdǝ açma. 

 Dayǝ ǝşrǝflǝri alıb dedi: 

 - Çox yaxşı. 

 Ancaq pillǝkandan yenǝ-yenǝ öz-özünǝ mırtdanıb dedi: 

 - Heç yerdǝ açmayacağam. Bir toyda deyǝcǝyǝm, bir bayramda. Gözümüz 

aydın, indiyǝ qǝdǝr birinǝ qulluq elǝyǝ bilmirdik, indi iki oldu. 

 Dayǝ üz qoyub Hatǝm Soltana tǝrǝf getdi. Zöhrǝ xanım dayǝnin qımırını 

başa düşüb, başladı Tahir Mirzǝni oyatmağa. 

 Aldı Zöhrǝ: 

 

 Beiman getdi xǝbǝrǝ, 

 Nǝ yatıbsan, Tahir Mirzǝ?! 

 Çǝkǝcǝklǝr sǝni dara, 

 Nǝ yatıbsan, Tahir Mirzǝ?! 

 

 Danışırıq biz qeyibdǝn, 

 Xǝbǝrin yoxdu eyibdǝn. 

 Qorxuram mǝn sǝyrǝğibdǝn, 

 Nǝ yatıbsan, Tahir Mirzǝ?! 

 

 Xǝyal toxumun ǝkǝrsǝn, 

 Bica ǝzablar çǝkǝrsǝn, 

 Ağlarsan, qan-yaş tökǝrsǝn, 

 Nǝ yatıbsan, Tahir Mirzǝ?! 

 

 Mǝn Zöhrǝyǝm, qǝlǝm qaşlı, 

 Ala gözlü, siyah saçlı. 

 Qoyma mǝni gözü yaşlı! 

 Nǝ yatıbsan, Tahir Mirzǝ?! 

 Tahir oyanıb gördü Zöhrǝ xanım ağlayır. Boynun qucaqlayıb, ala 

gözlǝrindǝn bir busǝ alıb dedi: 

 - Nǝ üçün ağlayırsan? 

 Zöhrǝ xanım ǝhvalatı ona söylǝdi. Tahir dedi: 

 - Qorxma, sǝni mǝndǝn ayıra bilmǝzlǝr. Bizi bir-birimizǝ qismǝt eylǝyǝn 

var. 

 İndi eşit Hatǝm Soltandan. Hatǝm Soltan ǝhvalatı eşidib, bǝrk qǝzǝblǝndi, 

Tahiri hüzuruna apartdı. O saat cǝllada ǝmr dedi: 

 -Gözümün qabağında bunun boynunu vur, ürǝyim sakit olsun. 

 Cǝllad Tahiri yaxalayanda camaat Hatǝm Soltanın ǝl-ayağına tökülüb dedi: 

 -Bu nahaq qanı bizim ölkǝyǝ tökmǝ! 

 Hatǝm Soltan camaatın töhmǝtindǝn, narazılığından qorxub, ǝmr elǝdi ki, 

onu bir böyük sandığa qoyub dǝryaya atsınlar. Bǝli, bir böyük sandıq qayırdılar. 

Tahir baxıb gördü Zöhrǝ kǝnarda durub, gözünün yaşını abi-neysan kimi tökür. 

Tahir sevgilisinin ahu zarını görüb, sazı sinǝsinǝ basdı, görǝk nǝ dedi: 

  

Başına döndüyüm ala göz xanım,  

Qoy aparsın görüm, sel mǝnǝ neylǝr?! 

Sana qurban olsun bu şirin canım,  

Qoy aparsın görüm, sel mǝnǝ neylǝr?! 

  

Əmib-ǝmib lǝblǝrindǝn qandığım,  

Pǝrvanǝtǝk şam oduna yandığım,  

Müşǝnbǝlǝ, at dǝryaya sandığım, 

Qoy aparsın görüm, sel mǝnǝ neylǝr?! 

 

Tahir deyir; nǝ edirsǝn ǝndişi,  

Əlbǝt belǝ imiş qǝzanın işi,  

Yusifi quyudan çıxardan kişi 

Saxlasa sandığı, sel mǝnǝ neylǝr?! 

Tahir Mirzǝ sözün qurtaran kimi onu sandığa saldılar, sandığın ağzını 

bǝrk-bǝrk müşǝnbǝlǝyib, dǝryaya atdılar. 

Dǝrya sandığı apardı, hǝrlǝyib, Zöhrǝ xanımın otağının qabağına vurdu. 

Zöhrǝ xanım bunu görüb, aldı, görǝk dǝryaya necǝ yalvardı: 

 

 Qanlı dǝrya, nǝ axarsan selavda, 

 Axıb-axıb nǝ mǝkana gedǝrsǝn? 

 Qoymagilǝn sandıq qala girdabda, 

 Götür apar, hǝr bir yana gedǝrsǝn! 

 

 Ağlaram, gözümdǝn tökǝrǝm qanı, 

 Fǝryadıma yetiş, xanların xanı! 

 Göz yaşım kaş qurudaydı dǝryanı, 

 Götür apar, Hǝştǝrxana gedǝrsǝn! 

 

 Mǝn Zöhrǝyǝm, Tahir Mirzǝ qǝmindǝ, 

 Heç olmadım söhbǝtindǝ, dǝmindǝ, 

 Nǝ çalxalanırsan Gilanzǝmindǝ? 

 Bağışlarsan Süleymana, gedǝrsǝn. 

 

 Elǝ ki, Zöhrǝ xanım sözünü bitirdi, dǝrya sandığı götürüb başladı 

aparmağa. Tainki sandıq gözdǝn qeyb oldu, Zöhrǝ xanımın ürǝyi qana döndü, 

göz yaşını tökǝ-tökǝ görǝk nǝ dedi: 

 

 Nǝ axarsan, qanlı dǝrya?! 

 Getdi mǝnim yarım sǝndǝ. 

 Əlim çatmaz, ünüm yetmǝz, 

 Bir ahilǝn zarım sǝndǝ. 

 

 Onunla keçirdi dǝmim, 

 Artırdın dǝrd ilǝ qǝmim; 

 Bad ǝsdi, döndǝrdi dǝmim, 

 Getdi küllü varım sǝndǝ. 

 

 Başıma qara bağlaram,  

 Sinǝmi çarpaz dağlaram, 

 Zöhrǝyǝm, qanlar ağlaram, 

 Getdi mǝnim yarım sǝndǝ! 

 

 Zöhrǝ davam gǝtirmǝdi, gözlǝrinin yaşını axıda-axıda yenǝ dedi: 

 

 Tahiri apardı dǝrya, 

 Getdi, xan Tahirim getdi... 

 Xıdır çıxarsın quruya, 

 Getdi, xan Tahirim getdi... 

 

 Tahiri atdılar suya, 

 Qolunda bazibǝnd dura, 

 Kimlǝr tapa, kimlǝr yuya, 

 Getdi, xan Tahirim getdi... 

 

 Tahir getdi axa-axa, 

 Zöhrǝ qaldı baxa-baxa, 

 Qabaqda ildırım çaxa, 

 Getdi, xan Tahirim getdi... 

 

 Zöhrǝ xanımı Tahir Mirzǝnin dalınca ağlar qoyaq, görǝk Tahir Mirzǝnin 

başına nǝ gǝldi. 

 Tahir Mirzǝ qırx gün dǝryada üzǝndǝn sonra çıxdı Hǝştǝrxan vilayǝtinǝ. 

Dǝryadan paşalıq bağçasına bir böyük sǝrdǝhnǝ axırdı. Sandıq bu dǝhnǝ ilǝ 

buruldu bağa tǝrǝf. 

 Qǝzara o gün paşanın qızı Sona xanım qırx incǝ qızınan bağa sǝyahǝtǝ 

çıxmışdı. Gördülǝr bir şey su ilǝ qarala-qarala gǝlir. Paşanın qızı dedi: 

 - Qızlar, bǝlkǝ bu gǝlǝn sandıq oldu? Gǝlin onun içindǝkinǝ şǝrt qoyaq. Hǝr 

kim deyǝn olsa, onun olsun. 

 Hamısı buna razı oldu. Vǝzirin qızı dedi: 

 - Əgǝr pul olsa, mǝnim. 

 Vǝkilin qızı dedi: 

 - Əgǝr mal olsa, mǝnim 

 Paşanın qızı dedi 

 - Əgǝr oğlan olsa, mǝnim 

 Sandıq gǝlib yetişdi. Sandığı tutub çıxartdılar qırağa. Ağzın açıb gördülǝr 

bir oğlandı ki, ol dörd gecǝlik aya bǝnzǝyir. Bir tǝrǝfindǝ saz, bir tǝrǝfindǝ dǝ bir 

qǝdǝr çörǝk var. Amma özü bihuşdu. Sona xanım dedi: 

 - Allah mǝnimkin yetirdi. Özü dǝ nǝcibzadǝyǝ oxşayır. Əldǝn qoyası 

deyilǝm. 

 Vǝkilin, vǝzirin qızları dedilǝr: 

 - Bu olmaz. Dövlǝt dǝ, sizdǝ, şahlıq da sizdǝ, gözǝllik dǝ sizdǝ, daha bu 

oğlanı qoymarıq aparasan. 

 Sona xanım gördü ki, xeyr, qızlar iqrarlarından döndülǝr, dedi: 

 - Eybi yoxdu. Gǝlin adama bir söz deyǝk. Hǝr kimin sözündǝ oğlan ayılsa, 

onun olsun. 

 Hamısı razı oldular. 

 Aldı vǝzirin qızı: 

 

 Əcǝm oğlan, nǝ yatmısan burada, 

 Əcǝm oğlu, sandığından dur, yeri! 

 Bǝs nǝ yaxşı qǝrq olmadın dǝryada? 

 Əcǝm oğlu, sandığından dur, yeri! 

 

 Aldı vǝkilin qızı: 

 

 Haradan gǝlirsǝn, nǝ sahmanlısan? 

 Cavahir ölkǝli, dür mǝkanlısan. 

 Atıblar dǝryaya, mǝgǝr qanlısan? 

 Əcǝm oğlu, sandığından dur, yeri! 

 

 Aldı Sona xanım: 

 

 Evdǝn çıxdın, xarab qoydun xananı, 

 Yandırdın odlara ata-ananı. 

 Gǝl yandırma paşa qızı Sonanı, 

 Əcǝm oğlu, sandığından dur, yeri! 

 

 Sona gördü ayılmır, sözün dalısını görǝk nǝ cür dedi: 

 

 Başına döndüyüm, qurban olduğum, 

 Əcǝm oğlu, sandığından dur, yeri! 

 Alışıb oduna büryan olduğum, 

 Əcǝm oğlu, sandığından dur, yeri! 

 

 Dǝrin-dǝrin dǝryalara dalmısan, 

 Şirin canım eşq oduna salmısan, 

 Nǝ müddǝtdi bu dǝryada qalmısan, 

 Əcǝm oğlu, sandığından dur, yeri! 

 

 Mǝn Sonayam, köksüm bǝndin açaram, 

 Canına eşqimin odun saçaram; 

 Nǝ edim ki, mǝn bu işǝ naçaram, 

 Əcǝm oğlu, sandığından dur, yeri! 

 

 Oğlan bu sözdǝn asqırıb, ayağa qalxdı. Vǝzir, vǝkil qızlarının gözü Tahirin 

gül camalına sataşanda ixtiyar ǝllǝrindǝn getdi, biri sağ qolundan, biri dǝ, sol 

qolundan yapışıb, paşanın qızına dedilǝr: 

 - Ola bilmǝz ki, allah padşahlığı da sizǝ versin, hǝr yetirǝn göyçǝk oğlanı 

da. Biz ölǝcǝyik, bu oğlanı sana vermǝyǝcǝyik. 

 Sona xanım Tahirǝ dedi: 

 - Oğlan, indi ixtiyar sǝnindi. Götür sazını, oxu! Hǝr kǝsi ki, könlün tutur, 

onun adın söylǝ, onun ol! 

 Aldı Tahir:  

 

 Başına döndüyüm, qurban olduğum, 

 Tanrı mǝni sizǝ qurban eylǝsin! 

 Yanıb odlarına büryan olduğum, - 

 Tanrı mǝni sizǝ qurban eylǝsin!  

 

 Eşq ǝhlinin dǝrdin bilib anarlar, 

 Əmib-ǝmib lǝblǝrindǝn qanarlar; 

 Boyu uzun, beli mina kǝmǝrlǝr, 

 Tanrı mǝni sizǝ qurban eylǝsin! 

 

 Qulaq asın Tahir Mirzǝ sözünǝ, 

 Gecǝ-gündüz yuxu getmǝz gözünǝ. 

 Mǝn aşiqǝm Hatǝm Soltan qızına, 

 Tanrı mǝni sizǝ qurban eylǝsin! 

 

 Qızlar başladılar bir-biriynǝn dava elǝmǝyǝ. Hǝr biri başladı ki, mǝnǝ işarǝ 

edir. Bağban bunların bu davasını görüb, yaxına gǝldi, ǝhvalatdan xǝbǝrdar olub 

dedi: 

 - Oğlan, allah sǝni mana yetirib. Al bu beli, ağacların dibini boşalt. 

 Tahir sazı döşünǝ basıb, görǝk nǝ dedi: 

 

 Allah, mǝn nǝ yaman sevdaya düşdüm. 

 Mǝn getdikcǝn gedǝr yollar mǝnimlǝ 

 Bilmǝdim yolumu, bu çaya düşdüm, 

 Axa-axa gedǝr sellǝr mǝnimlǝ. 

 

 Mǝnim sevdiyimin qaradı qaşı, 

 Deyirlǝr bülbüldü, gülün sirdaşı. 

 Gözlǝrimin axar hey qanlı yaşı, 

 Çalxanar çeşmǝlǝr, göllǝr mǝnimlǝ. 

 

 Tahir Zöhrǝ sevdi, cana yetişdi, 

 Gǝldi işi ah-fǝğanǝ yetişdi. 

 Axır ömrü bir bağmana yetişdi. 

 Dǝstimdǝ oynuyur bellǝr mǝnimlǝ. 

 

 Sona xanım gördü nǝ qǝdǝr oxuyur, bunların birinin dǝ adına işarǝt elǝmir, 

hamısında elǝ Zöhrǝ deyib, ağlayır. Götürüb, Tahiri apardılar paşanın yanına, 

ǝhvalatı ona söylǝdilǝr. Paşa Tahirǝ dedi: 

 - Ey oğlan, sǝni nǝ üçün dǝryaya atıblar? Başına gǝlǝn qǝzavü qǝdǝri bǝyan 

elǝ. 

 Tahir Mirzǝ başına gǝlǝni paşaya nağıl elǝdi. Əhvalatı eşidǝndǝ paşanın 

ciyǝri yanıb dedi: 

 - Tahir, indi fikrin nǝdi? 

 Aldı Tahir, görǝk nǝ deyir: 

 

 Paşa, mǝn qapına dada gǝlmişǝm, 

 Nola yetirǝsǝn canana mǝni?! 

 Hatǝmin qızına aşiq olmuşam, 

 O atdı dǝryayi-ümmana mǝni. 

 

 Bir ala gözlünün oduna düşdüm. 

 Oxuyub könlümün dǝftǝrin açdım, 

 Hǝr zamankı nǝzǝrinǝ sataşdım, 

 Buyurdu cǝllada, fǝrmana mǝni. 

 

 Uşaq ikǝn beşiyini yırğadım, 

 Çörǝyimi zǝhǝrlǝrǝ doğradım. 

 Hatǝm Soltan qǝzǝbinǝ uğradım, 

 Atdı seldǝn-selǝ, ümmana mǝni. 

 Tahir ǝrzi-halın şaha bildirir, 

 Ağlayıban göz yaşını sildirir. 

 Zöhrǝ dǝrdi xan Tahiri öldürür, 

 Tǝbibim ol, yetir dǝrmana mǝni. 

 

 Paşa bir qǝdǝr fikir elǝyǝndǝn sonra Tahirdǝn sual elǝdi: 

 - Tahir, sǝn o qıza aşiq olan kimi, o qız da sana aşiqdimi? 

 Tahir cavab verdi: 

 - Bǝli, qibleyi-alǝm! 

 Paşa ǝmr elǝdi, böyük qoşun cǝm oldu. Gecǝ öz qızı Sona xanımı, vǝzir, 

vǝkilin qızlarını, Tahiri dǝ bǝrabǝr yanına alıb, yola rǝvan oldu. Günǝ bir mǝnzil, 

teyyi-mǝnazil, taki yetişdi Qaraman vilayǝtinǝ. Şǝhǝri dörd tǝrǝfdǝn ǝhatǝ 

elǝdilǝr. Paşa qızı Sona xanımı, vǝzirin, vǝkilin qızını çağırıb dedi: 

 - Gedǝrsiniz, Zöhrǝdǝn ǝhval bilǝrsiniz. Əgǝr onun Tahirǝ könlü varsa, onu 

Tahirǝ alıb, Hatǝm Soltanın da başın kǝsdirǝcǝyǝm, yoxsa, bu mǝsǝlǝni açmayıb, 

geri qayıdacağam. 

 Sona xanım Tahiri çağırıb dedi: 

 - Mǝn gedirǝm Zöhrǝnin yanına. Əgǝr mǝndǝn gözǝl olsa, sǝn mǝnim 

qardaşımsan, Zöhrǝ yarın. Yox, gözǝl deyilsǝ, sǝn ilǝ özüm hesablaşaram. 

 Tahir cavab verdi: 

 - Razıyam. Ancaq alın bu sazı, aparın, bǝlkǝ Zöhrǝ sizǝ inanmadı. 

 Sona xanım sazı alıb, vǝzirin, vǝkilin qızı ilǝ bǝrabǝr üz qoydular Zöhrǝ 

xanımın yanına. Zöhrǝ xanım ǝhvalatdan xǝbǝrdar oldu, o saat evi düzǝldib, 

qonaqlarını qǝbul elǝdi. Sona xanım gözünün altınca Zöhrǝyǝ baxıb gördü 

hǝqiqǝtǝn gözǝllikdǝ tayı yoxdu. Öz könlündǝ dedi: “Əhsǝn Tahir Mirzǝyǝ”. Zöhrǝ 

xanım baxdı ki, Tahirin sazı bu qızın ǝlindǝdi. Saçından bir tel ayırıb, bağrına 

basdı, dedi: 

 

 Deyin, qurban olum sizǝ, 

 Saz yiyǝsi yar necǝ oldu? 

 Qızıl güllǝr üzǝ-üzǝ, 

 Saz yiyǝsi yar necǝ oldu? 

 

 Aldı Sona xanım: 

 

 Zöhrǝ, xǝbǝr verim sizǝ: 

 Saz yeyǝsi yarın gǝldi. 

 Qızıl güllǝr üzǝ-üzǝ, 

 Saz yeyǝsi yarın gǝldi. 

 

 Aldı Zöhrǝ xanım: 

 

 Dağlar başı qar olubdu. 

 İşim ah-zar olubdu, 

 Hansınıza yar olubdu? 

 Saz yiyǝsi yar necǝ oldu? 

 

 Aldı Sona xanım: 

 

 Dağlar başı qış olubdu, 

 Qaşın gözǝ tuş olubdu, 

 O bizǝ qardaş olubdu, 

 Saz yeyǝsi yarın gǝldi. 

 

 Aldı Zöhrǝ xanım: 

 

 Başıma qara bağlaram. 

 Sinǝmi çarpaz dağlaram. 

 Zöhrǝyǝm, qanlar ağlaram. 

 Saz yeyǝsi yar necǝ oldu? 

 

 Aldı Sona xanım: 

 Başına qara bağlama! 

 Sinǝni çarpaz dağlama! 

 Sona deyir: qan ağlama! 

 Saz yeyǝsi yarın gǝldi. 

 

 Söz tamam oldu. Sona xanım ǝhvalatı Zöhrǝyǝ nağıl elǝdi. Üstǝlik atasının 

sifarişini dǝ deyib, nǝ üçün buraya gǝldiklǝrini danışdı. Bu barǝdǝ onun fikrini 

soruşdu. Zöhrǝ xanım Tahirin sazını bağrına basıb dedi: 

 

 Xoş gǝldiz, ǝziz qonaqlar, 

 Cǝbr elǝdi atam mǝnǝ. 

 Axar gözümdǝn irmaqlar 

 Cǝbr eylǝdi atam mǝnǝ. 

 

Aldı Sona xanım: 

 

 Gözǝllikdǝ tayın yoxdur, 

 İllah sǝnin qaşın, Zöhrǝ. 

 Tahir kimi yarın vardır, 

 Bǝxtǝvǝrdi başın, Zöhrǝ. 

 

Aldı Zöhrǝ xanım: 

 

 Gǝlmisiz, ağır oturun, 

 Paşaya xǝbǝr yetirin; 

 Ölürǝm Tahirdǝn ötrün, 

 Cǝbr eylǝdi atam mǝnǝ. 

 

Aldı Sona xanım: 

 

 Dolanırdım sola-sağa, 

 Mǝcnun kimi düşdüm dağa. 

 Sandıq çıxdı bizim bağa, 

 Uvand oldu işin, Zöhrǝ! 

 

Aldı Zöhrǝ xanım: 

 

 Başıma qara bağlaram, 

 Sinǝmi çarpaz dağlaram. 

 Zöhrǝyǝm, qanlar ağlaram, 

 Cǝbr eylǝdi atam mǝnǝ. 

 

Aldı Sona xanım: 

 

 Sona deyir: gǝl bǝslǝşǝk, 

 Görǝk kimdi kimdǝn qǝşǝng; 

 Arxayın ol, Zöhrǝ, bişǝk, 

 Gǝtirmişǝm qoşun, Zöhrǝ 

 

 Sona xanım Zöhrǝni arxayın elǝyǝndǝn sonra vǝzirin, vǝkilin qızını da 

götürüb, atasının qulluğuna gǝldi. Salam verib, ǝrz elǝdi: 

 - Ata, Zöhrǝ dǝ Tahir dǝ hǝr ikisi haqq aşiqidirlǝr. 

 Paşa bu xǝbǝrdǝn şad olub, Hatǝm Soltanın yanına elçilǝr göndǝrdi, sifariş 

elǝdi ki, ya qızı Tahir Mirzǝyǝ versin, ya da davaya hazırlaşsın. Hatǝm Soltan cavab 

verdi: 

 - Paşa qızımı özgǝyǝ istǝsǝ verǝrǝm, ancaq yeddi it küçüyüm olsa, birini dǝ 

Tahir Mirzǝyǝ vermǝrǝm. 

 Paşa bu sözdǝn qǝzǝbnak olub, ǝmr elǝdi, qoşun atlanıb meydanda sǝf 

çǝkdi. O biri tǝrǝfdǝn Hatǝm Soltanın qoşunu könülsüz-könülsüz bunların 

qarşısında sǝf çǝkib durdular. Tahir Mirzǝ bu halı görüb, özünü paşanın 

qulluğuna yetirdi. Yeddi yerdǝ gǝrnuş elǝyib dedi: 

 - Paşam bu camaat mana bir şey elǝmǝyib. Mana nǝ elǝyibsǝ ǝmim elǝyib. 

Nahaq qana girmǝ! İzn ver, mǝn meydana girim, ǝmimi dǝvǝt elǝyim. Ya o mǝni 

öldürǝr, ya da mǝn onu öldürüb, atamın qanını özüm almış olaram. 

 Paşa istǝdi Tahiri qoymasın, amma Tahir ǝl götürmǝdi. Axır izn hasil edib, 

girdi meydana. O vaxt adǝt belǝ idi: iki padşah müharibǝ edǝndǝ ya iki aşıq 

çıxardardılar, deyişǝrdi, yaxud iki pǝhlivan gürş tutardı. Hansı tǝrǝfin adamı qalib 

gǝlsǝ, o tǝrǝf qalib gǝlmiş hesab olardı. Tahir meydanın ortasında durub, uca 

sǝslǝ ǝmisinǝ dedi: 

 - Ey Hatǝm Soltan, nahaq qan tökmǝk lazım deyil. Bu dava sǝnlǝ mǝnim 

üstümdǝdir. Ona görǝ gir meydana. Hansımız hansımızı öldürsǝ, o tǝrǝf qalib 

gǝlmiş hesab olunar. 

 Hatǝm Soltan bu sözdǝn qǝzǝblǝndi, at istǝyib, meydana atıldı. Başladılar 

bir-birinǝ hücum elǝmǝyǝ. Qızğın vuruşduqları halda Tahirin gözü Zöhrǝnin yaşlı 

gözlǝrinǝ düşdü. Gördü Zöhrǝ ǝl duaya qalxızıb deyir: 

 - Allah, sǝn ǝmim oğlunu cavanlığına qıyıb, bu kafirin ǝlindǝ aciz qoyma! 

 Tahir bunu gördükdǝ qan gözünü bürüdü, atı Hatǝm Soltanın üstǝ saldı. 

Bǝrk nǝrǝ çǝkdi: 

 - Al mǝlun, atamın intiqam günüdü! 

 Hatǝm Soltan Tahirin hücumunu gördükdǝ ölümünü yǝqin edib, karıxdı. 

Qalxanı nizǝnin qabağına verǝ bilmǝdi. Tahir Mirzǝ nizǝsini onun sinǝsinǝ elǝ 

vurdu ki, ucu arxadan bir çǝrǝk kǝnara çıxdı. Tahir nizǝyǝ tǝkan verib, ǝmisinin 

bǝdǝnin atın belindǝn alıb, meydanın ortasında yerǝ çaldı. Yerdǝ qan nǝqşǝ 

bağladı. “Afǝrin!” hǝr iki qoşundan ucaldı. Şadlıq nağarasını hǝr iki qoşun 

nǝvazişǝ gǝtirdi. Paşa ǝmr elǝdi şǝhǝri çırağban elǝdilǝr. Qırx gün, qırx gecǝ toy 

elǝyib, Zöhrǝni Tahirǝ verdilǝr. Hǝr iki hǝsrǝt aşiqlǝri bir-birinǝ qovuşdurdular. 

Paşa Tahiri orada padşah elǝyib, özü ona qırx gün qonaq qalandan sonra Tahir ilǝ 

vidalaşıb öz vilayǝtinǝ qayıtdı. Tahir tǝzǝdǝn özünǝ toy elǝdi. Onun toyuna çoxlu 

aşıq yığışmışdı. Aşıq o aşiq-mǝşuqun ǝllǝrini bir birinǝ verdi, mübarǝkbadlıq 

elǝdi. Sonra ustad aşıq sazı döşünǝ basıb, bu duvaqqapma ilǝ onun toyunu başa 

verdi: 

 

 Hǝzǝrat, bircǝ baxın, 

 Canlar alandı bu gǝlǝn, 

 Gözlǝri cǝlladǝ dönüb, 

 İsmi Qaytandı bu gǝlǝn. 

 Özü bir sǝxa kanı, 

 Adildivandı bu gǝlǝn. 

 Özü gül, saçı sünbül, 

 Yaqut-yǝmǝndi bu gǝlǝn. 

 

 Yaquta bǝnzǝr yanaq, 

 Mǝrmǝrǝ bǝnzǝr buxaq, 

 Bir aya bǝnzǝr qabaq, 

 Kovsǝrǝ bǝnzǝr dodaq, 

 Ağ gülǝ bǝnzǝr ayaq, 

 Qoy bassın gözüm üstǝ, 

 Qucmalı candı bu gǝlǝn. 

 

 Bağlayıb gümüş kǝmǝr, 

 Üstü tamam danǝnişan. 

 Geyinib qǝddi dala, 

 Tǝr libası tǝr yaraşan. 

 Ağ ǝndamı başdan-başa, 

 Ətirli gül, müşk-fǝşan. 

 Al yanaq, ayna qabaq, 

 Siyah zülfü ǝnbǝrǝfşan. 

 

 Hǝm didarı şirindi, 

 Hǝm göftarı şirindi, 

 Bağça-barı şirindi, 

 Qoşa narı şirindi, 

 Bir belǝ bǝşǝr olmaz, 

 Huri, qılmandı bu gǝlǝn. 

 

 Axşam, sabah mǝn dolanım 

 Belǝ gözǝlin başına! 

 Vǝsmǝni çǝkib gözünǝ, 

 Sürmǝni yaxıb qaşına. 

 Keçirib qızıl tananı 

 Nazik ǝliynǝn guşuna. 

 Canını qurban edǝsǝn 

 Bir belǝ cǝnnǝt quşuna. 

 Götürüb setarǝni, 

 Basıb mǝrmǝri döşünǝ. 

 

 Döşündǝ mǝmǝsi var, 

 Qızıldan düymǝsi var. 

 Nǝ şirin hǝvǝsi var. 

 Kǝklik kimi sǝsi var. 

 Bir ağır ölkǝsi var. 

 Ölkǝsinǝ qurban olum, 

 Misrǝ sultandı bu gǝlǝn. 

 

 Gecǝ-gündüz ǝmǝsǝn 

 Lǝblǝrindǝn misli-gülab, 

 Eşqinǝ düşǝnlǝrin 

 Canında qalmayıbdı tab. 

 Nǝ yatım, nǝ dincǝlim, 

 Gözlǝrimdǝ olmayır xab, 

Bir miskin gǝdǝsi ola, 

Mǝnim kimi xanǝxǝrab. 

Zǝhǝr versǝn içǝrǝm 

Nǝ ki, ǝllǝrinlǝ şǝrab. 

 

 Nazik ǝlinǝ qurban, 

 Qara telinǝ qurban, 

 İncǝ belinǝ qurban, 

 Danış, dilinǝ qurban, 

 Gǝlǝn yoluna qurban. 

Bu gǝlişdǝ insan olmaz 

Nuşirǝvandı bu gǝlǝn. 

 

Biçarǝ Aşıq Hüseyn, 

Bax, yar nǝ nazınan gǝlir. 

Geyinib qǝddi-dala, 

Külǝcǝ xǝzinǝn gǝlir. 

Yığıbdı gözǝllǝri, 

Qırx incǝ qızınan gǝlir. 

Götürüb setarǝni, 

Söhbǝti sazınan gǝlir. 

Deyǝsǝn şeyda bülbüldü, 

Baharı yazınan gǝlir. 

 

 İçmǝmişǝm ayılam, 

 Ağıl gedib, zayılam; 

 Camalına mayılam, 

 Hǝr nǝ desǝn qayılam, 

 Qapınızda sayılam. 

 Mǝnǝ inayǝt elǝsin. 

Dǝrdǝ dǝrmandı bu gǝlǝn. 


